
Монгол Улсын Их Хурлын Түр хороо /Коронавируст халдвар
/КОВИД-19/-ын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуулийн биелэлтийг сар тутам нээлттэйгээр хэлэлцэж, хяналт тавих, шаардлагатай бол Улсын Их Хурлын холбогдох Байнгын хорооны хуралдаанаар хэлэлцүүлэх, санал, дүгнэлт гаргах үүрэг бүхий/-ны 
2021 оны 9 дүгээр сарын 13-ны өдөр /Даваа гараг/-ийн хуралдааны 
товч тэмдэглэл
 

Аюулгүй байдал, гадаад бодлогын байнгын хорооны дарга Б.Баттөмөр ирц, хэлэлцэх асуудлын дарааллыг танилцуулж, хуралдааныг даргалав. 

 

Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу өндөржүүлсэн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Түр хорооны хуралдааныг цахим хэлбэрт шилжүүлж, Аюулгүй байдал, гадаад бодлогын байнгын хорооны дарга Б.Баттөмөр, Улсын Их Хурлын гишүүн Н.Алтанхуяг, Д.Өнөрболор, М.Оюунчимэг нар “Их эзэн Чингис хаан” танхимаас, бусад гишүүд MyParliament программ болон цахим хуралдааны программыг ашиглан Түр хорооны хуралдаанд цахимаар оролцов.
 

Хуралдаанд ирвэл зохих 15 гишүүнээс 8 гишүүн цахим хуралдааны программын ирцэд бүртгүүлж, 53.3 хувийн ирцтэйгээр хуралдаан 14 цаг 40 минутад Төрийн ордны “Их эзэн Чингис хаан” танхимд эхлэв. 
 


Чөлөөтэй: Б.Бат-Эрдэнэ, Х.Болорчулуун, Ж.Ганбаатар, Л.Энх-Амгалан;

Эмнэлгийн чөлөөтэй: Н.Учрал.
 
Нэг.Коронавируст халдвар /КОВИД-19/-ын цар тахлын үед Нийслэлийн Онцгой комиссоос хэрэгжүүлж байгаа ажлууд, цаашид авах арга хэмжээ, Нийслэл дэх цар тахлын дэгдэлтийн нөхцөл байдал, эмчилгээ үйлчилгээний хангамж хүртээмж, Нийслэлийн эрүүл мэндийн газраас хэрэгжүүлж буй арга хэмжээ, Ерөнхий боловсролын сургуулийн хичээлийн шинэ жил эхэлсэнтэй холбогдуулан Нийслэлийн боловсролын байгууллагаас Коронавируст халдвар /КОВИД-19/-ын цар тахлын эсрэг авч байгаа арга хэмжээ, цаг үеийн нөхцөл байдал, хичээл сургалтыг хэвийн явуулахад чиглэсэн төлөвлөлтийн талаарх мэдээлэл
 
Хэлэлцэж буй асуудалтай холбогдуулан Нийслэлийн Засаг дарга бөгөөд Улаанбаатар хотын захирагч, Нийслэлийн Онцгой комиссын дарга Д.Сумъяабазар, Нийслэлийн Засаг даргын  Хөгжлийн бодлогын асуудал хариуцсан нэгдүгээр орлогч, Нийслэлийн Онцгой комиссын Шуурхай штабын дарга Р.Чингис, Нийслэлийн Эрүүл мэндийн газрын орлогч дарга Ж.Отгонболд, Нийслэлийн Онцгой байдлын газрын дарга А.Дашням, Нийслэлийн Боловсролын газрын дарга Ж.Гантулга, Нийслэлийн Мэргэжлийн хяналтын газрын дарга С.Даваасүрэн, Нийслэлийн Цагдаагийн удирдах газрын дарга Р.Отгонжаргал, Баянгол дүүргийн Засаг дарга Ө.Сумъяабаатар, Баянзүрх дүүргийн Засаг дарга Н.Баярмөнх, Багануур дүүргийн Засаг дарга С.Даваасүрэн, Багахангай дүүргийн Засаг дарга С.Эрдэнэбаяр, Налайх дүүргийн Засаг дарга Ч.Раднаабазар, Сүхбаатар дүүргийн Засаг дарга Х.Болормаа, Сонгинохайрхан дүүргийн Засаг дарга Н.Алтаншагай, Хан-Уул дүүргийн Засаг дарга Ж.Алдаржавхлан, Чингэлтэй дүүргийн Засаг дарга Н.Батсүмбэрэл нар “Их эзэн Чингис хаан” танхимаас оролцов. 
 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Аюулгүй байдал, гадаад бодлогын байнгын хороо хариуцсан ахлах зөвлөх Ж.Лхагвасүрэн, референт Б.Гандиймаа, Хяналт шалгалт, үнэлгээний газрын Хяналт шалгалтын хэлтсийн зөвлөх С.Эрдэнэчимэг, референт Ц.Рэнцэнтогтох, Х.Хэрлэн нар байлцав.  

 
-Коронавируст халдвар /КОВИД-19/-ын цар тахлын үед Нийслэлийн Онцгой комиссоос хэрэгжүүлж байгаа ажлууд, цаашид авах арга хэмжээний талаар Нийслэлийн Засаг дарга бөгөөд Улаанбаатар хотын захирагч, Нийслэлийн Онцгой комиссын дарга Д.Сумъяабазар; 
-Нийслэл дэх цар тахлын дэгдэлтийн нөхцөл байдал, эмчилгээ үйлчилгээний хангамж хүртээмж, Нийслэлийн эрүүл мэндийн газраас хэрэгжүүлж буй арга хэмжээний талаар Нийслэлийн Эрүүл мэндийн газрын орлогч дарга Ж.Отгонболд; 
-Ерөнхий боловсролын сургуулийн хичээлийн шинэ жил эхэлсэнтэй холбогдуулан Нийслэлийн боловсролын байгууллагаас Коронавируст халдвар /КОВИД-19/-ын цар тахлын эсрэг авч байгаа арга хэмжээ, цаг үеийн нөхцөл байдал, хичээл сургалтыг хэвийн явуулахад чиглэсэн төлөвлөлтийн талаарх мэдээллийг Нийслэлийн Боловсролын газрын дарга Ж.Гантулга нар “Их эзэн Чингис хаан” танхимаас тус тус танилцуулав. 
 
Мэдээлэлтэй холбогдуулан Улсын Их Хурлын гишүүн М.Оюунчимэг, Н.Алтанхуяг нарын тавьсан асуултад Нийслэлийн Засаг дарга бөгөөд Улаанбаатар хотын захирагч, Нийслэлийн Онцгой комиссын дарга Д.Сумъяабазар, Нийслэлийн Эрүүл мэндийн газрын орлогч дарга Ж.Отгонболд нар хариулж, тайлбар хийв. 
 
Улсын Их Хурлын гишүүн Н.Алтанхуяг, М.Оюунчимэг нар “Их эзэн Чингис хаан” танхимаас, Улсын Их Хурлын гишүүн Б.Бейсен цахимаар тус тус үг хэлэв. 
 
Түр хорооны хуралдаанаас коронавируст халдварын цар тахалтай тэмцэх, урьдчилан сэргийлэх, нийгэм, эдийн засаг, иргэдэд үзүүлэх нөлөөллийг бууруулах талаар Нийслэлийн онцгой комисс болон холбогдох байгууллагуудад тодорхой үүрэг, чиглэл өгөхөөр тогтлоо. 
Улсын Их Хурлын гишүүд Нийслэлийн онцгой комиссоос авч хэрэгжүүлж буй арга хэмжээний талаарх мэдээллийг сонслоо.

Түр хорооны хуралдаанаар 3 асуудал хэлэлцэв.
Хуралдаан 1 цаг 07 минут үргэлжилж, 15 гишүүнээс 10 гишүүн хүрэлцэн ирж, 66.7 хувийн ирцтэйгээр 15 цаг 47 минутад өндөрлөв. 

МОНГОЛ УЛСЫН ИХ ХУРЛЫН
ТҮР ХОРОО /КОРОНАВИРУСТ ХАЛДВАР /КОВИД-19/-ЫН ЦАР ТАХЛААС УРЬДЧИЛАН СЭРГИЙЛЭХ, ТЭМЦЭХ, НИЙГЭМ, ЭДИЙН ЗАСАГТ ҮЗҮҮЛЭХ СӨРӨГ НӨЛӨӨЛЛИЙГ БУУРУУЛАХ ТУХАЙ ХУУЛИЙН БИЕЛЭЛТИЙГ САР ТУТАМ НЭЭЛТТЭЙГЭЭР ХЭЛЭЛЦЭЖ, ХЯНАЛТ ТАВИХ ШААРДЛАГАТАЙ БОЛ УЛСЫН ИХ ХУРЛЫН ХОЛБОГДОХ БАЙНГЫН ХОРООНЫ ХУРАЛДААНААР ХЭЛЭЛЦҮҮЛЭХ, САНАЛ, ДҮГНЭЛТ ГАРГАХ ҮҮРЭГ БҮХИЙ/-НЫ 2021 ОНЫ 9 ДҮГЭЭР САРЫН 13-НЫ ӨДӨР /ДАВАА ГАРАГ/-ИЙН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
 

Б.Баттөмөр: Эрхэм гишүүд, ажлын хэсгийнхэндээ амар амгаланг эрж мэндчилье. Түр хорооны гишүүдийн ирц бүрдсэн тул Түр хорооны 2021 оны 9 дүгээр сарын 13-ны өдрийн хуралдаанд нээснийг мэдэгдье. 
Коронавируст цар тахлаас урьдчилан сэргийлэх, тэмцэх, нийгэм эдийн засагт үзүүлэх сөрөг нөлөөллийг бууруулахад хуулийн биелэлтийг сар тутам нээлттэй хэлэлцэж, хяналт тавих, шаардлагатай бол Улсын Их Хурлын холбогдох Байнгын хороогоор хэлэлцүүлэх, санал, дүгнэлт гаргах үүрэг бүхий Түр хорооны хуралдаан Эзэн Чингис хааны танхимаас цахим хэлбэрээр хуралдаж байна. 
Жич. Улсын онцгой комиссоос тавьж байгаа шаардлагын дагуу зайгаа барьж суухыг хүсэж байна. 
Түр хорооны хуралдаанаар хэлэлцэх асуудлыг танилцуулъя.

Нэгдүгээрт нь, Коронавируст халдвар цар тахлын үед Нийслэлийн Онцгой комиссоос хэрэгжүүлж байгаа ажлууд, цаашид авах арга хэмжээний танилцуулга.

Хоёрт нь, Нийслэл дэх цар тахлын дэгдэлтийн нөхцөл байдал, үйлчилгээний хангамж, хүртээмж, Нийслэлийн Эрүүл мэндийн газраас хэрэгжүүлж буй арга хэмжээний тухай танилцуулга. 
Гуравдугаарт нь, Ерөнхий боловсролын сургуулийн хичээлийн жил эхэлсэнтэй холбогдуулан Нийслэлийн Боловсролын байгууллагаас коронавируст цар тахлын эсрэг авч байгаа арга хэмжээ, цаг үеийн нөхцөл байдал, хичээл сургалтыг хэвийн явуулахад чиглэсэн төлөвлөлтийн талаар танилцуулга. Ийм гурван асуудлуудыг хэлэлцэнэ. 
Хэлэлцэх асуудлын талаар өөр саналтай гишүүн байна уу? Алга байна. Хэлэлцэх асуудалдаа оръё. 
Түр хорооны хуралдаанд ирсэн ажлын хэсгийн гишүүдийг танилцуулъя. Д.Сумъяабазар Нийслэлийн Засаг дарга бөгөөд Нийслэл Улаанбаатар хотын захирагч, Нийслэлийн Онцгой комиссын дарга, Р.Чингис Нийслэлийн Онцгой комиссын Шуурхай штабын дарга, Ж.Отгонболд Нийслэлийн Эрүүл мэндийн газрын орлогч дарга, А.Дашням Нийслэлийн Онцгой байдлын дарга, Ж.Гантулга Нийслэлийн Боловсролын газрын дарга, С.Даваасүрэн Нийслэлийн Мэргэжлийн хяналтын газрын дарга, Р.Отгонжаргал Нийслэлийн Цагдаагийн газрын дарга, Ө.Сумъяабаатар Баянгол дүүргийн Засаг дарга, Н.Баярмөнх Баянзүрх дүүргийн Засаг дарга, С.Даваасүрэн Багануур дүүргийн Засаг дарга, С.Эрдэнэбаяр Багахангай дүүргийн Засаг дарга, Ч.Раднаабазар Налайх дүүргийн Засаг дарга, Х.Болормаа Сүхбаатар дүүргийн Засаг дарга, Н.Алтаншагай Сонгинохайрхан дүүргийн Засаг дарга, Ж.Алдаржавхлан Хан-Уул дүүргийн засаг Засаг дарга, Н.Батсүмбэрэл Чингэлтэй дүүргийн Засаг дарга гэсэн ийм бүрэлдэхүүнтэй ажлын хэсэг ирсэн байна. 
Коронавирус цар тахлын үед Нийслэлийн Онцгой комиссоос хэрэгжүүлж байгаа ажлууд, цаашид авах арга хэмжээний талаар танилцуулгыг Нийслэлийн Засаг дарга бөгөөд Улаанбаатар хотын захирагч, Нийслэлийн Онцгой комиссын дарга Д.Сумъяабазар хийнэ. Д.Сумъяабазар гишүүнийг урьж байна. 2 номерын микрофон. 
Би эхлэхээс өмнө уучлаарай, нэг зүйл хэлчихье. Энэ бидэнд ирүүлсэн материал бол маш их том материал байгаа. Үүнийг өнөөдөр хэлэлцэх юм бол өнөөдөр дуусахгүй. Хожигдож эхэлсэн. Тийм учраас гол гол зүйлээ товчхон ярья гэж ийм саналыг дэвшүүлж байна. Д.Сумъяабазар дарга.

Д.Сумъяабазар: Түр хорооны гишүүд болон даргад өдрийн мэнд хүргэе. 
КОВИД-19 цар тахалтай тэнцэх ажлын хүрээнд Нийслэл Улаанбаатар хотод халдварын нөхцөл байдал, авч хэрэгжүүлж байгаа арга хэмжээний талаар танилцуулга хийе.

Нэгдүгээрт, энэ удирдлага зохион байгуулалтын хүрээнд. 
2020 оны 11 дүгээр сарын 11-ний өдөр дотоодод халдварын тохиолдол батлагдан илэрснээс хойш халдвараас урьдчилан сэргийлэх, иргэдийн эрүүл мэндийг хамгаалах ажлын хүрээнд Монгол Улсын Засгийн газар, Улсын Онцгой комиссын шийдвэрийг Нийслэлийн хэмжээнд хэрэгжүүлэх тийм үүрэг чиглэлтэйгээр ажилласан. 
Цар тахлын халдвартай тэмцэх хариу арга хэмжээг шуурхай зохион байгуулах зорилгоор Нийслэлийн Онцгой комиссын шуурхай штаб гурван орлогчийн бүрэлдэхүүнтэйгээр Хэвлэл мэдээлэл хариуцсан хэсэг, Захиргааны баг, Ажиллагаа зохицуулалтын баг, Төлөвлөлтийн баг, Эрсдэлийн үнэлгээ, хяналт шинжилгээ, судалгааны баг, Санхүү хангалтын баг, Мэдээлэл технологийн багт Нийслэлийн нутгийн захиргааны 103 албан хаагчийн бүрэлдэхүүнтэйгээр одоог хүртэл бид уялдаа холбоог хангаж, нэгдсэн зохион байгуулалтад орж ажиллаж байна. 
2021 оны Нийслэлийн Онцгой комисс, шуурхай штаб нийт 114 удаагийн хурлыг зохион байгуулж, 450 гаруй асуудлаар 2 мянга орчим шийдвэрийг гарган Засаг даргын захирамж 35, онцгой комиссын даргын тушаал 12, албан даалгавар 5, хурлын тэмдэглэл 25, хурлын протокол 114 гарган хэрэгжилт дээр анхаарч хангуулж хяналт тавьж ажиллаж байна.

Дэлхийн 15 улс орны коронавируст халдвартай тэмцэж буй туршлагыг судалж, халдварын тархалтын түвшинг 4 үе шаттай байхаар боловсруулж Засгийн газраар батлуулан мөрдөн ажиллаж байна. 
Халдвар хамгааллын дэглэмийг мөрдүүлэх, нийгэм эдийн засаг, аж ахуйн нэгж, байгууллага, иргэдийн орлогыг дэмжих зорилгоор бүх төрлийн худалдаа, үйлдвэрлэл, үйлчилгээний байгууллагуудад мөрдөгдөх тусгай нөхцөл, шаардлагыг боловсруулан Улсын Онцгой комиссоор батлуулж, хэрэгжилтийг хангуулан хяналтаа тавьж өнөөдрийг хүртэл ажиллаж байна. 
Өнгөрсөн хугацаанд гамшгаас хамгаалах бүх нийтийн бэлэн байдлын зэрэгт дөрвөн удаа шилжиж, Нийслэлийн нутаг захиргааны байгууллагын 12 мянга 500 орчим албан хаагчид хөл хорио, хязгаарлалтын дэглэмийг мөрдүүлэх, хэв журам, халдвар хамгааллын дэглэмийг сахиулах, хот хоорондын зорчигч тээврийн хөдөлгөөнд хяналт тавих, аж ахуйн нэгж байгууллагын үйл ажиллагаанд халдвар хамгаалал, тусгай нөхцөл, шаардлагыг мөрдүүлэх, хэрэгжилтэд нь хяналт тавих, халдвар авсан иргэдийг эмчлэх, сувилах, тусгаарлан ажиллах. Батлагдсан тохиолдлын ойрын хавьтлыг олж тогтоох, авто тээврийн шалган нэвтрүүлэх товчоодын орох, гарах хөдөлгөөний хяналтаа өндөржүүлж хянах, ариутгал халдваргүйжүүлэлтийн ажлыг тус бүр зохион байгуулж ажилласан байгаа. 
Өндөржүүлсэн бэлэн байдлын зэрэгт шилжсэн үед нийслэл, дүүргийн Онцгой комиссын Шуурхай штаб, эрүүл мэндийн тусламж үйлчилгээ, хариу арга хэмжээнд 8700 орчим албан хаагч өдөр бүр тусгай ажлын горимоор ажиллаж байгаа. 
Б.Баттөмөр: Д.Сумъяабазар дарга. Хүлээж байгаарай. Горимын санал. 
Д.Сумъяабазар: Ер нь бол ийм байгаа юм. Н.Алтанхуяг дарга аа.  Яг хийсэн ажлыг бол бид нар одоо үүнийг чинь ямар хэтэрхий мэргэн жараахай ч биш, бүгдийг мэддэг хаан ч биш. 
Тэгэхээр энэ бичсэн зүйлүүд, хийсэн ажлууд бараг бүтэн жилийн ажил байгаа. Тэгээд би Түр хорооны гишүүдийг бас мэдээллээр хангах үүднээс дэлгэрэнгүй байдлаар танилцуулах нь зүйтэй гэж бодож байгаа. Дараа нь Их Хурал дээр ч гэсэн бид танилцуулах ёстой. Энэ бол дүрэм журам, хуультай гэж бодож байгаа. 
Тэгэхээр үүнийг бид нэг цээжний пангаар ч юм уу, эсвэл одоо нэг ойролцоо тоогоор ч юм уу, эсвэл бид нэг ерөнхийлсөн байдлаар бол огтоос ярьж болохгүй. Энэ нь манай Улаанбаатар хотын ард иргэдийн эрүүл мэндтэй холбоотой асуудал учраас хотын Засаг даргын хувьд энэ дээр би нэлээн хянамгай, зөв байх ёстой л гэж бодож байгаа юм. 
Яах вэ, Их Хурлын гишүүд, Түр хорооны дарга нар хэрвээ хураангуйлна гэвэл болно л доо. Протоколд үлдээж байгаад. 
Б.Баттөмөр: Н.Алтанхуяг гишүүн горимын саналаа хэл. 
Н.Алтанхуяг: Би горимын санал хэлье. 40, 50 минут хүлээж хүлээж байгаад нэг эхэлсэн чинь одоо ингэхгүй л дээ. Ийм их олон хуудас цаасыг өгсөн байхгүй юу. Файлаар өгсөн, принтерлэсэн. 
Тэгээд одоо та нар үүнийг уншаад яах вэ дээ. Ер нь та нарын өнгөрсөн хийсэн ажил бид нарт нэг их сонин биш. Тэр дотроо Их Хуралд нэг их сонин биш. Хийгээд өнгөрчихсөн юм чинь. 
Одоо энэ өвчнөөр чинь өвчилж байгаа, үхэж байгаа хүмүүс чинь мянга даваад явлаа. Одоо тэгэхээр яг юу хийх гэж байгааг л хэл л дээ. Одоо ерөөсөө ойрын үед нэг ийм ийм юман дээр бид нар ийм анхаарал тавиад ингэж ажиллах гэж байгаа юм гэж. 
Одоо та нарын энэ цаасыг би өглөө аваад ингээд үзчихсэн л дээ. Одоо бид нар бол бичиг үсэгт тайлагдчихсан шүү дээ. Үүнийг чинь харчихна. Та нар зүгээр ингээд цагийг нь тулгаж өгөөд байгаа нэг их тийм зовлонтой байгаа юм. Би маш олон удаа энэ Их Хурал дээр ярьсан юм. Энэ Байнгын хорооны дарга. Энэ цаашаа жаахан урьдсаа өгч болдоггүй юм уу. Цаас бид нарт хангалттай байна. Цаана чинь хүмүүс үхэж үрэгдэж байна. Зохион байгуулалт чинь болохгүй байна. 
Тэгэхээр одоо эндээс цаашаагаа яах гэж байгаа юм? Мянгад авчихсан энэ үхэл. Тэгээд зөндөө олон хүн өвчилж байхад утсаа авдаггүй эмнэлгийн байгууллага, Онцгой комисстой улс, аймаг цаашаа яах гэж байгаа юм бэ гэдгээ хэл л дээ. 
Би М.Оюунчимэг гишүүнд хэлсэн юм. Бид нөгөө Их Хурлын чуулган наадмын өмнө завсарлах гэж байхад би хэлсэн л дээ. Наадмын өмнө юу ярьсан гэхээр ядаж ингээд Их Хурал тараад явчихдаг юм бол энэ иргэддээ янз бүрийн энэ одоо хүндрэх л байх л даа гэж би бодсон юм. Тэгээд хүндрээд ингэхээр ядаж ямар эм уудаг дээр нь ингээд нэг цаас гаргаад өгчхөж болохгүй юм уу. Одоо энэ өрхийн эмчийн чинь бичиж өгч байгаа, тэр жирэмсэн эхэд өгсөн эм зөв үү, буруу юу гэж би асуусан. Хэн ч хариу өгөөгүй. Одоо хоёр сар өнгөрлөө. 
Одоо сонсохтой зэрэг…/минут дуусав/

Б.Баттөмөр: Товчхон яриад. Д.Сумъяабазар дарга аа. Товч яриад хийх ажлаа цаашдаа яриад явчихъя. Цаг бас нэлээн өнгөрсөн байна. Д.Сумъяабазар даргыг урьж байна. 
Д.Сумъяабазар: Уг нь хамгийн чухал юмыг л. Товчхон л юм л даа. 
Би Н.Алтанхуяг даргын өмнө байгаа цаасыг бүгдийг нь унших гээгүй л дээ. Би өөрөө хураангуйлаад ер нь удирдлага, зохион байгуулалтын хүрээнд өнгөрсөн 2020 оны 11 сарын 01-нээс хойш юу хийсэн юм. Мөн коронавируст халдварт цар тахал КОВИД-19-ийн нөхцөл байдал ямар байгаа юм. Дэлхийн нийт. Авч хэрэгжүүлж байгаа арга хэмжээний товч танилцуулгуудыг бас нэг үе шаттай. Дархлаажуулалт нь ямар байгаа юм. Тандалтын шуурхай арга хэмжээ нь ямар байгаа юм. Хичээлийн шинэ жилийн үйл ажиллагаа эхэлж байгаатай холбогдуулаад энэ ерөнхий боловсролын сургууль, сургууль, цэцэрлэг, их дээд сургуулиудын үйл ажиллагаа эхэлж байгаатай холбогдуулаад ер нь ямар үйл ажиллагаа авах гээд байгаа юм. Аж ахуйн нэгжийн үйл ажиллагаа ямар байгаа юм. Халдваргүйжүүлэлтийн нөхцөл байдал хэчнээн сая метр квадрат хийсэн юм. Олон нийтэд мэдээлэл хүргэх, түгээлтийн сувгууд нь яаж яваа юм. Зарцуулсан хөрөнгийн хэмжээ нь хэд байгаа юм гээд. 

Энэ болгоныг уул нь хураангуйлаад танилцуулъя гэсэн. Тэгээд протоколд үлдээе дээ. Үлдээж байгаад би энэ цаашид авах арга хэмжээний талаар танилцуулъя. 
Улаанбаатар хотын хэмжээнд утсаа авахгүй байгаа эмнэлэг болон бусад зүйлүүд байхгүй байх аа. Манай Нийслэлийн Эрүүл мэндийн газар болон бусад холбогдох байгууллага 24 цагаар ажиллаж байгаа. Манай дүүргийн онцгой комисс маш сайн ажиллаж байгаа. Нийслэлийн эрүүл мэндийн байгууллага, харьяа эмнэлгүүд чинээндээ тултал ажиллаж байгаа. 
Бид дээрээс нь нэмээд Улаанбаатар хотын шинэ захиргааны хоёрдугаар байрыг одоо бас урьдчилан сэргийлэх төв болгож ажиллуулж байгаа. Түргэн тусламж, яаралтай тусламжийн үйлчилгээг авч байгаа. Нөхцөл байдал бас амаргүй хүнд байгаа. 
Нэгдүгээрт, коронавируст халдварын тархалт, хичээл сургууль, их дээд сургууль, ерөнхий боловсролын сургуулийн үйл ажиллагаа эхэлсэнтэй холбогдуулаад халдварын эрсдэлээс урьдчилан сэргийлэх, эдийн засгийг бас дэмжих хүрээнд нь хариуцлагын гэрээг бид байгуулсан. Хариуцлагын гэрээ гэдэг бол аж ахуйн нэгжүүдийн хуулийн өмнө очиж хариуцлага хүлээх хуулийн этгээд буюу гүйцэтгэх захирал, хариуцагч байгаа ерөнхий захиралтай нь гэрээ хийгээд тэгээд халдвар хамгааллын дэглэмийг мөрдөх, нарийн журам заалтуудыг нь бас Улсын Онцгой комисс болон Нийслэлийн Онцгой комиссоос гаргасан шийдвэрүүд, мөн Засгийн газрын тогтоолуудыг оруулж энэ хариуцлагын гэрээ гэдэг зүйлийг бол оруулж өгсөн юм. Өөр тэр дээр шинэ содон зүйл байхгүй. 
Эдийн засгийг дэмжих хүрээнд хариуцлагын гэрээ гэсэн. Халдвар хамгааллын дэглэмийг мөрдөж байгаа аж ахуйн нэгж, байгууллагуудыг дэмжиж ажиллуулъя гэдэг ийм чиглэлтэй байгаа. 
Ер нь дэлхий нийтээрээ энэ КОВИД-19-тэй тэмцэхийн хажуугаар бас энэ эдийн засгаа элгээр нь хэвтүүлэхгүйн үүднээс жижиг, дунд үйлдвэр, үйлчилгээ явуулж байгаа аж ахуйн нэгжүүдээ дэмжиж зохицуулалт хийж, мөрдлөг болгож, нөгөө хариуцлагын гэрээгээ давхар бид хариуцлагажуулж ажиллуулж байгаа. 
Мөрдөж ажиллахгүй байгаа аж ахуйн нэгж, байгууллагыг хаах, тусгай зөвшөөрлийг цуцлах хүртэл хатуу арга хэмжээ авч бид хариуцлагын өндөр механизмыг бас ажиллуулж байгаа. Хариуцлага тооцож байгаа. 
Хоёрдугаарт, халдварын тархалт ихэссэнтэй холбогдуулан хүнд, хүнд маш хүнд хүмүүст үзүүлэх тусламж, үйлчилгээнд гол анхаарлаа хандуулж хэвтэн эмчлүүлэх орны тоог…/минут дуусав/

Б.Баттөмөр: 2 номерын микрофон. 

Д.Сумъяабазар: Эрүүл мэндийн байгууллагын хүн хүч, техник хэрэгсэл, тоног төхөөрөмжөөр хангах ажлыг зохион байгуулалт хийгээд бид ажиллаж байгаа.

Тандалт хариу арга хэмжээний багийн тоог нэмэгдүүлж, эрүүл мэндийн тусламж, үйлчилгээний хүртээмжийг сайжруулахад бид онцгой анхаарч зохион байгуулалтын арга хэмжээг үе шаттай аваад хэрэгжүүлээд явж байгаа.

Хэвтэн эмчлүүлэх орны хүрэлцээ хангалтгүй байгаа тул дүүргийн эрүүл мэндийн төвийн лавлагаа мэдээллийн call center-т ажиллах операторын тоог дүүрэг тус бүр дээр 9 болгож нэмэгдүүлэн 24 цагаар бид ажиллуулж иргэдийг гэрээр нь эмчлэх, зөвлөгөө өгөх зөвлөмжийг анхан шатны эм, эмнэлгийн туслалцаа үзүүлэх, мэдээллийг шуурхай, хүртээмжтэй байдлаар хүргэх ажлыг зохион байгуулж байгаа. 
Тавдугаарт нь, коронавируст халдвараас урьдчилан сэргийлэх ажлын хүрээнд 0-ээс 11 насны хүүхдийн КОВИД-ын эсрэг вакцин гараагүй байгаа тул халдварт өвчнөөс урьдчилан сэргийлэх, дархлаа сэргээх иммуноглобулин хийхээр Эрүүл мэндийн яамтай зөвшилцөж мэдээ мэдээллийг бид солилцоод хамтраад ингээд явж байгаа. 
Одоогоор Нийгмийн эрүүл мэндийн үндэсний төв болон Био бэлдмэлийн үйлдвэрт туршилт шинжилгээнүүд хийгдэж байгаа бөгөөд 3 мянган хүн тунг үйлдвэрлээд байгаа. 1 хүн тун бол 25-аас 30 мянган төгрөгийн өртөгтэй гарахаар байгаа.

Зургаадугаарт, вирусийн эсрэг эмээр халдвар авсан иргэдийг тасралтгүй хангах, эмчлэх, эмийн хангамж, хүртээмжийг сайжруулах, эрсдэлээс урьдчилан сэргийлэх зорилгоор 24 цаг, уртасгасан цагаар иргэдэд үйлчлэх эмийн сангийн тоог бид нэмэгдүүлж байгаа. Эм ханган нийлүүлэх 14 аж ахуйн нэгж, байгууллагатай санамж бичиг байгуулснаар одоогоор 24 цагаар ажиллаж буй 15, уртгасан цагаар ажиллаж байгаа 28 эмийн сангууд хотын хэмжээнд ажиллаж байгаа.

Тэгэхээр бид ер нь яаралтай арга хэмжээнүүдийг үе шаттай аваад ер нь энэ зуны дэлгэр цагаар бид амраагүй байгаа. Ер нь амрах эрхгүйгээр үйл ажиллагаануудаа бид жигд явуулж байгаа. Хяналтаа өндөржүүлж байгаа. Аж ахуйн нэгжүүдийнхээ үйл ажиллагааг дэмжиж туслах, хариуцлага алдсан аж ахуйн нэгжүүдийг шууд хариуцлага тооцож, тусгай зөвшөөрлийг нь цуцлах ийм арга хэмжээнүүдийг авч байгаа. Цагдаагийн байгууллага болон мэргэжлийн хяналтын байгууллага, Нийслэлийн эрүүл мэндийн байгууллага, Нийслэлийн Онцгой комиссын Шуурхай штаб бол 24 цагаар ажиллаж байгаа. Бүх л хүн хүч, боломж бололцоогоо бид дайчлаад ажиллаж байгаа гэдгийг хэлье. 
Б.Баттөмөр: Д.Сумъяабазар даргад баярлалаа. 
Одоо хоёр дахь танилцуулга. Нийслэл дэх цар тахлын дэгдэлтийн нөхцөл байдал, эмчилгээ үйлчилгээний хангамж, хүртээмж, Нийслэлийн Эрүүл мэндийн газраас хэрэгжүүлж буй арга хэмжээний танилцуулгыг хийнэ. 
Хураангуйлаад давхцуулахгүйгээр хураангуйлаад. Гол нь төр засагт тавьж шийдвэрлүүлэх юм юу байна. Энэ асуудлаа голлож ярих нь зүйтэй гэж ингэж үзэж байна. Хаана сууж байна? 3 дугаар микрофоныг өгье. 
Ж.Отгонболд: Байнгын хорооны гишүүдийн энэ өдрийн мэндийг хүргэе. 
Нийслэлийн хувьд яг товч мэдээллийг Нийслэлийн эрүүл мэндийн газраас авч хэрэгжүүлж байгаа арга хэмжээг товчлоод маш товчхон хэлье. 
Нөхцөл байдалд бол хамгийн эхлээд хийж байгаа зүйл бол дархлаажуулалтын ажил байгаа. Дархлаажуулалтын нэгдүгээр дунд нийслэлийн сая 500 орчим мянган хүн амаас 74.0 хувь нь, хоёрдугаар тунд 70.0 хувь, сэргээх тун буюу гуравдугаар тунд хүн амын 8.0 хувь буюу 100 мянга орчим иргэд хамрагдсан. 
Дээр нь 0-ээс 11 насны хүүхдийн томуу, томуу төст өвчин, сахуу татрангийн вакцин өнөөдрөөс Эрүүл мэндийн сайдын тушаал гарч нийслэлийн хэмжээнд бүх өрхийн эрүүл мэндийн төвөөр дамжин 10 хоногийн хугацаанд хийгдэнэ. Үүнтэй мөн зэрэгцээд сэргээх тун буюу гуравдугаар тун энэ КОВИД-ын эсрэг дархлаажуулалт мөн адилхан өрхөөр цуг хийгдэхээр байгаа. 
Та бүхэн мэдэж байгаа. Слайдыг нэлээн товчлоод үйл ажиллагаа, зохион байгуулалттай өнгөрөөд дархлаажуулалтын тал дээр илүү ярьсан нь дээр байх. 
Дөрөв дэх слайд байна. Ер нь коронавируст халдварын энэ давлагаа бол өнөөдөр 2021 оны 6 сараас хойш өнөөдөр 2021 оны 9 сарын эхний 8 хоногийн байдлаар нэлээн өндөр хэмжээнд. 2021 оны 8 сард бүртгэгдсэнээс эхний 9 сарын 10, энэ 9 хоногийн байдлаар энэ хэмжээ давсан тоон үзүүлэлт Та бүхэн харж байна. 
Дараагийн слайд нь. Энэ дээр батлагдсан тохиолдлын тоог ойрын хавьталд оруулахгүй байгаа учраас энэ график маань буурсан үзүүлэлтэй. 2.8 дахин гэж харагдаж байгаа. 
Дараагийн слайд дээр харах юм бол энэ КОВИД-19-ийн шинжилгээний тоон мэдээлэл нь Эрүүл мэндийн яамнаас PCR шинжилгээн дээр үндэслэгдэж тоон мэдээлэл. Өнөөдөр өгч байгаа тоон мэдээлэл бол PCR шинжилгээн дээр өгч байгаа тоон мэдээлэл гэдгийг энд хэлмээр байна. 
Өнөөдрийн батлагдсан тохиолдлын тоо нийслэлд мянга гарантай байгаа. Нийт Монгол Улсын хэмжээнд бол 2351 гэсэн тоон мэдээллийг өгч байна. Эндээс хүүхдийн өвчлөл яг өнөөдөр сүүлийн 24 цагийн байдлаар 331, жирэмсэн ээж 21 өвдсөн. 
Энэ дээр хамгийн сүүлийн мэдээллийг өгөх юм бол би хүний нөөц дээр нэлээн асуудалтай байсан. Хүний нөөцийн хувьд Эрүүл мэндийн сайдын А552 дугаар тушаал гарч “мэргэшигч эмч” буюу бидний ярьж заншсанаар резидент эмч нарыг татан оролцуулж, энэ дээр нийтдээ 278 мэргэшигч эмч өрхийн эрүүл мэндийн төвд голчлон ажиллаж байгаа. Дээр нь Глобал сангаас, дээр нь Монголын улаан загалмайн нийгэмлэгээс сайн дурынхан ирж нийтдээ нийслэлийн хэмжээнд 910 сайн дурынхан нэмэлт хүчээр ажиллаж байгаа. 
Түрүүн Н.Алтанхуяг гишүүний асуултад тайлбар өгөхөд ерөнхийдөө яг өрх дээр ямар асуудал байна гэхээр нөгөө хөдөлгөөнт иргэд маань ирж 1111 болон бусад одоо манай call center-үүдийн ачааллыг нэмж энэ асуудал үүсэж байгаа. Түүнээс биш нийслэлийн хувьд яг энэ call center болоод дүүргүүдийн тандалт хариу шуурхай арга хэмжээний баг бүрэн хүчээрээ ажиллаад Нийслэлийн онцгой комисс, Шуурхай штабын дарга 9 сарын 12 хүртэл хугацаат үүрэг өгсний дагуу нийт дүүргүүдэд call center-ийн шугамыг нэмсэн байгаа. 
Хамгийн гол анхаарч байгаа зүйл нь Сонгинохайрхан дүүрэг, Баянзүрх дүүрэг, Хан-Уул дүүрэг дээр илүү их ачааллыг нэмж, Баянгол дүүрэг дээр гэхэд 3 хүнтэй 9 шугам, Сонгинохайрхан дүүрэгт 1 шугам 4 хүнээр, Баянзүрх дүүрэгт 2 шугам 6 хүнээр гэх мэтчилэн дуудлагын ачааллыг цөөлөх зорилгоор хүн хүчнийхээ тоог нэмэгдүүлсэн. 
Энэ дээр гол нь 24, 72 цагийн ээлжинд резидент мэргэшигч залуу эмч нарыг дайчилж байгаа. 
Үүн дээр бас нэг зүйл нь бидний хийж байгаа үйлчилгээн дээр нэг зүйл нь КОВИД-ын дараах сэргээн засах тусламж, үйлчилгээний тал дээр удирдамжийг боловсруулж Эрүүл мэндийн даатгалын ерөнхий газар луу илгээсэн. Энэ удирдамжийг хэрвээ Эрүүл мэндийн даатгалын ерөнхий газар ЭМДҮЗ-ийн тогтоол дээр өөрчлөлт оруулаад энэ КОВИД-ын дараах нөхөн сэргээх эмчилгээний оношийн кодыг гаргаж өгөх юм бол энэ бол маш их үр дүнтэй. Мэдээж бид өнөөдөр КОВИД-той тэмцэхээс гадна КОВИД-ын дараах нөхөн сэргээлтийг зайлшгүй ярих шаардлагатай.

Улаанбаатар хотын хэмжээнд гурван сэргээн засах. Нийтдээ 293 ор одоогийн байдлаар ажиллаж байна. Нийтдээ 39 байгууллагын 5413 ор дээр 5891 хүнийг эмчилж байна. 
Эмийн сангийн үйл ажиллагааг давхцуулахгүйгээр өнгөрч явъя. Тэгээд өнгөрсөн хугацааны туршид Нийслэлийн Засаг даргын нөөц хөрөнгө, Эрүүл мэндийн яам, Дэлхийн эрүүл мэндийн байгууллага, тусламж үйлчилгээ нийлээд 30 гаруй тэрбум төгрөгийн санхүүжилтийг шийдвэрлэсэн байна. Энэ дээр жишээлж хэлэх юм бол коронавируст халдварын хариу арга хэмжээнд шаардлагатай оношлуур, дагалдах хэрэгслийг сайдын А215 тоот тушаалаар лабораториуд 801 сая төгрөг, PCR оношилгоонд 194 тэрбум төгрөг. Үүнээс түргэвчилсэн оношлуур бол 148 сая төгрөг гэх мэтчилэн нийтдээ зүгээр урвалж оношлуурын тоног төхөөрөмж нийтдээ 1.7 тэрбум төгрөг зарцуулсан байна. 
Цаашдаа хамгийн сүүлийн мэдээллээр одоо энэ хүчилтөрөгчийн үйлдвэр 5 Улаанбаатар хотын хэмжээнд ажиллаж байгаа. Хан-Уул дүүргийн 145 ор дээр 2, Налайх дүүрэг, тэгээд Багануур дүүрэг, Баянгол, Сонгинохайрхан дүүргүүд дээр нийт 2.9 тэрбум төгрөгийн хүчилтөрөгчийн үйлдвэр ашиглалтад орсон. Хамгийн сүүлд өнөөдөр Эрүүл мэндийн сайдын тушаал гарч байна. Энэ дээр Нийслэлийн эрүүл мэндийн газарт эрх шилжүүлэх тухай 15 тэрбум төгрөгийн санхүүжилт шийдэгдсэнээр Сонгинохайрхан дүүрэг дээр ялангуяа энэ 100 ортыг нэмэх. Өнөөдөр хүүхэд болоод жирэмсэн ээж өвчилж байгаа учраас “Хүрээ” амаржих газрыг тусад нь КОВИД-ын 100 орт эмнэлэг болгож гаргаад “Өргөө” амаржих болон “Амгалан” амаржих газар руу шилжүүлэх ажлыг хийгээд 2021 оны 9 сарын 08-н буюу Лхагва гарагаас “Хүрээ” амаржих газар КОВИД-ын эмнэлэг болохоор ажиллаж байна. Товч мэдээлэл дууслаа. 
Б.Баттөмөр: Ж.Отгонболд даргад баярлалаа. 
Гурав дахь мэдээлэл. Ерөнхий боловсролын сургуулийн хичээлийн жил эхэлсэнтэй холбогдуулан нийслэлийн боловсролын байгууллагаас цар тахлын эсрэг авч хэрэгжүүлж байгаа арга хэмжээ, цаг үеийн нөхцөл байдал, хичээл сургалтыг хэвийн явуулахад чиглэсэн төлөвлөгөөний танилцуулгыг Нийслэлийн Боловсролын газрын дарга Ж.Гантулга хийнэ. 1 номерын микрофон. Хураангуйлаад ярина шүү дээ. 
Ж.Гантулга: Та бүхэнд энэ өдрийн мэндийг хүргэе. 
Монгол Улсын Засгийн газрын 8 дугаар сарын 04-ний өдрийн хуралдаанаар бүх шатны боловсролын байгууллагын танхимын сургалтын үйл ажиллагааг үе шаттай эхлүүлэхээр ийм шийдвэр гаргаад ажиллаж байгаа. 
Тэр дагуу 9 сарын 01-ний өдрөөс нийслэлд ерөнхий боловсролын сургууль, цэцэрлэгийн үйл ажиллагаа тодорхой зохицуулалттайгаар эхэлсэн. 9 сарын 13-ны өдөр буюу өнөөдрөөс их, дээд сургуулийн сургалтын үйл ажиллагаа мөн тодорхой зохицуулалттайгаар эхэлж байна. 
Цэцэрлэг дээр ямар зохицуулалт, арга хэмжээ авч байгаа юм бэ гэхээр Эрүүл мэндийн сайд, Боловсролын сайдын хамтарсан тушаал гарсан. Тушаалаар короновируст халдварын үед ерөнхий боловсролын сургууль, цэцэрлэгийн хичээл, сургалтын талаар зохицуулах түр журам гэж баталсан. 
Энэ журмын дагуу энэ журмын 2.8 дээр цэцэрлэгийг 4-өөс 5 настай хүүхдийг цэцэрлэгийн орчинд, 2-оос 3 настай хүүхдийг гэр бүл асран хамгаалагчийн асаргаанд хөгжүүлэх үйл ажиллагааг нь явуулъя гэдэг ийм шийдвэр гараад үүний дагуу цэцэрлэгийн сургалтын үйл ажиллагаа 4, 5 настай хүүхдүүд 9 сарын 01-нээс сургалт нь эхлээд явж байна. 
Нийслэлд 686 цэцэрлэг байгаа. Төрийн өмчийн 272, төрийн бус өмчийн 414. Үүнд 3358 бүлэгт 74 мянга 378 хүүхэд цэцэрлэгт хамрагдаж байна. Үндсэндээ 75 орчим мянга. 120 орчим мянган хүүхэд хамрагдах байсан боловч 4, 5 настай хүүхдийг хамруулах болсноор 74, 75 мянга орчим хүүхэд нь хамрагдаж байна. 
Ерөнхий боловсролын сургууль дээр бас зохицуулалт хийж байгаа. Нийтдээ 280 сургууль байгаа. Үүний 150 нь төрийн өмчийнх. 130 нь төрийн бус өмчийнх. 9824 бүлэг. Дэд бүлэг болоогүй байхаар бараг 19 мянга орчим бүлэг дээр 331 мянга 560 хүүхэд ерөнхий боловсролын сургуульд сурч байна. 
Ерөнхий боловсролын сургууль дээр “5х9” гэсэн ийм стратеги хэрэгжүүлж байгаа. “5х9” гэдэг маань ямар учиртай вэ гэхээр жишээ татаад ярих юм бол 40 хүүхэдтэй 1А ангийг хоёр дэд бүлэг болгож хувааж байгаа. А бүлэг буюу нэг дээд бүлэг нь энэ долоо хоногтоо танхимаар хичээллээд дараа долоо хоногтоо зайнаас хичээллэнэ. Б дэд бүлэг буюу нөгөө бүлэг нь энэ долоо хоногтоо зайнаас хичээллээд дараа долоо хоногтоо танхимаар хичээллэх ийм зохицуулалтыг бол “5х9” гэж байгаа. 
Энэ “5х9” зохицуулалтын ач холбогдол нь юу вэ гэхээр энэ танхимын сургалтууд явж байх үедээ гэр бүлийн орчноосоо байдаг юм уу, сургуулийн орчноос байдаг юм уу, ямар нэгэн байдлаар халдварын эрсдэлд өртжээ гэж үзвэл энэ хүүхэд дараа нь дараагийн долоо хоногт зайны сургалтад хамрагдаж байх хугацаандаа шинж тэмдэг нь илрээд тусгаарлагдаад, мөн эмчлэгдэх ийм арга хэмжээг авах боломж бүрдэж байгаа. Мөн нөгөө талаасаа нэг ангид байх хүүхдийн тоог зохистой түвшинд. Өөрөөр хэлэх юм бол халдвар хамгааллын дэглэмийг баримтлах боломжтой түвшинд барих боломжийг өгч байгаа. “5х9” стратеги маань ийм зохицуулалттай байна. 
Дараагийн слайд. Ерөнхийдөө хичээл, сургалтын үйл ажиллагааг Боловсролын сайд, Эрүүл мэндийн сайдын хамтарсан энэ тушаалын хүрээнд авч хэрэгжүүлж байгаа. Ерөнхий сургалтын үйл ажиллагааны зохион байгуулалт, эрсдэлээс урьдчилан сэргийлэх, тандалт сэргийлэлт хийх, сэжигтэй тохиолдлыг илрүүлэх, мэдээлэх, сургалтын үйл ажиллагаанд талуудын үүрэг оролцоог зохицуулсан ийм цогц журам батлагдсан байж байгаа. 
Энэ журмын дагуу хичээл сургалтын үйл ажиллагаа маань явагдаж байгаа. Энэ ерөнхий боловсролын сургуулиуд маань ер нь хэд нь танхимаар, хэд нь цахимаар хичээллэж байна вэ гэдэг мэдээлэл энэ слайд дээр харагдаж байна. 
Та бүхнийг тэр доод талын нэгтгэл буюу тэр улаанаар бичсэн хөл дүн дээр анхаарлаа хандуулахыг хүсье. Нийтдээ 280 сургууль. 150 нь төрийн өмч, 130 нь төрийн бус. Үүнээс 49 сургууль. Тэр улбар шар хэсэг дээр 49 сургууль 100 хувь хичээллэж байгаа. 
Энэ түр журмын 2.14 гэдэг нь 20-иос доош хүүхэдтэй, ангидаа халдвар хамгааллынхаа дэглэмийг баримтлах боломжтой. Тэгээд эцэг эхийнх нь зөвшөөрлийг авсан бол одоо ингэж хичээллэж болно гээд. 49 сургууль ийм хэлбэрээр хичээллэж байна. Төрийн өмчийн 1, төрийн бус өмчийн 48 сургууль.

Үүний дараа бол “5х9” зарчмаар 226 сургууль хичээллэж байгаа. 144 нь төрийн өмчийн, 82 төрийн бус өмчийн сургууль байна. 
Дараагийн босоо шар багана дээр 5 сургууль бол одоо бүрэн цахим хэлбэрт шилжсэн байгаа. Мөн түр журам дээр ямар тохиолдолд сургууль цахим хэлбэрт сургуулиараа шилжих юм бэ, ямар тохиолдолд бүлгээрээ шилжих юм бэ гэдгийг зааж өгсөн байгаа. Ингээд 5 сургууль бүрэн цахим хэлбэрт шилжсэн. “Монгол тэмүүлэл”, “Хангай”, 1 дүгээр сургууль, 118, 52 гэсэн сургуулиуд байна. 
Мөн дараагийн баганд байгаа 5 сургууль бол хоёр, гурван байртай. Түүнээс нэг байр нь бүтнээрээ цахим хэлбэрт шилжсэн гэсэн үг. Тэрний арын баганад цахимд шилжсэн бүлгийн тоо гэж. Бусад сургууль дээр бол одоо бүлэг дээр нэг хүүхэд халдвар авах, одоо вакцинд хамрагдаагүй ангид 12-оос доош насны ангид нэг хүүхэд халдвар авах юм бол цахимд шилжиж байгаа. 12-оос дээш насны вакцинд хамрагдсан хүүхдүүдийн хувьд 3-аас дээш халдвар илрэх юм бол зайнд шилжиж байгаа. Тухайн бүлэгт нь зохицуулалт хийгээд явж байгаа. 
Ийм бүлэг Нийслэлийн хэмжээнд 218 бүлэг байна. Ар талд нь халдварын эрсдэлд өртсөн багш, ажилтан, хүүхдийн тоо харагдаж байна. Ойрын явдлын тоо харагдаж байна. Хамгийн арын баганд түргэвчилсэн оношлуурын нөөцийн тоо нийслэлийн хэмжээнд 15 мянга орчим байна. Тэгээд үүнийг нийслэл дээр үндэсний аж ахуй эрхлэгчид, мөн нийслэлийн Онцгой комисс, дүүргийн Онцгой комисс боломжийнхоо хүрээнд сургууль, цэцэрлэгийн нэг удаагийн түргэвчилсэн оношлуурыг бас шийдвэрлэж ингэж ажиллаж байгаа. 
Дараагийн слайд дээр цэцэрлэгийн хичээл сургалтын хамралтын мэдээ байна. Мөн хамгийн доод талын хөл дүнд анхаарлаа хандуулахыг хүсье. 682 цэцэрлэгийн 272 цэцэрлэг төрийн өмч, 414 нь төрийн бус. Үүнээс цахимд бүрэн шилжсэн 6 цэцэрлэг байна.

Зайны сургалтад шилжсэн бүлэг бол 4 настай бүлэг 185, 5 настай бүлэг 83. Ингээд 268 бүлэг цахим хэлбэрээр сургалтынхаа үйл ажиллагааг явуулж байна. 
Нэг хичээлийн байр нь цахимд шилжсэн 9 цэцэрлэг байна. Үүний ард бас өвчилсөн хүүхдийн, багш, ажилчин, хүүхдийн тоо, ойрын хавьтлын тоо байж байна. 
Дараагийн слайд. Сургууль нийслэлийн хэмжээнд 959 боловсролын сургалтын байгууллага, сургууль, цэцэрлэг дээр хариу арга хэмжээний баг. Өөрөөр хэлэх юм бол Онцгой комисс байгууллага болгон дээр байгуулагдаад ажиллаж байгаа. Үүнд нийтдээ 2877 орчим хүн хамрагдсан байгаа. Байгууллагын удирдлага…

Б.Баттөмөр: Ж.Гантулга дарга аа. Товчхон хураангуйлж ярина шүү. Цаг их явж байна. 

Ж.Гантулга: Энэ байгууллагын удирдлага болон энэ хариу арга хэмжээний багийнхныг Нийслэлийн Онцгой комисс, Нийслэлийн мэргэжлийн эрүүл мэндийн газар, ХӨСҮД-тэй хамтраад чадваржуулах ийм сургалтуудыг үе шаттай хийж байгаа. 
Дараа нь мөн сургуулийн эмч нарыг бас чадваржуулах, халдвар илэрсэн тохиолдолд ямар арга хэмжээ авах вэ гэдэг сургалтуудыг бас үе шаттай ингэж зохион байгуулж ажиллаж байгаа. Дүүргийн онцлог комисстойгоо хамтраад.

Дараагийн слайд нь. Нийслэлийн Засаг даргаас үүрэг өгсний дагуу нийслэлд үйл ажиллагаа явуулж байгаа төрийн болон төрийн бус өмчийн бүх сургууль, цэцэрлэгүүдтэй хариуцлагын гэрээ байгуулсан. Энэ хариуцлагын гэрээний дундаж байгуулсан хувь нь 96.7 хувьтай байна. Зарим захирал, эрхлэгч нь халдвар авсан ийм газруудтай бол одоохон хараахан байгуулж амжаагүй ийм байдалтай байгаа. 
Дараагийн слайд. Нийслэлд хичээлийн жил эхлэхийн өмнө бүх сургууль, цэцэрлэгүүд дээр эрсдэлийн үнэлгээ хийсэн. Эрсдэлийн үнэлгээ, ер нь дундаж нь бол сургууль 82.2 хувьтай, цэцэрлэг 87.8 хувьтай байгаа. 80-аас доош бол дунд, 70-аас 80-ын хооронд дунд эрсдэлтэй. Түүнээс доош бол их эрсдэлтэй гэж байгаа. 
Үндсэндээ 15-аас 20 орчим хувь нь их болон дунд эрсдэлтэй гарсан. Энэ их дунд эрсдэлтэй гарсан байгууллагууд дээр хугацаатай үүрэг даалгавар өгөөд эргээд ажил сайжруулах арга хэмжээнүүдийг дүүргүүдтэйгээ хамтраад авч ажиллаж байна. 
Дараа нь багш нарын эрүүл мэндийн үзлэг шинжилгээ хичээлийн жил эхлэхийн өмнө хийгддэг. Энэ шинжилгээ маань одоо 99.4 хувьтай. Тодорхой шалтгааны улмаас бас хамрагдаагүй цөөхөн хувь, 0.6 хувь байна. 
12-оос 17 насны хүүхдийн вакцинд хамрагдалтын хувь харагдаж байна. Тэр доод талд улаан нар харагдсан. Нэгдүгээр дундаа 87.1 хувьтай хамрагдсан. Хоёрдугаар дундаа 72.5 хувьтай хамрагдсан байна. 

Дараагийн слайд. Багш нарын вакцинд хамрагдсан байдал харагдаж байна. Нэг, хоёрдугаар тундаа 97.3 хувьтай хамрагдсан. Booster тунд 49.1 хувьтай хамрагдаад байна. 
Дараа нь ариутгал халдваргүйжилтийн нөөцийн мэдээ гарсан байгаа. Талбайн ариутгал цэвэрлэгээ, шүршиж ариутгадаг шингэн бодис, спиртийн суурьтай ариутгах бодис гээд гурван төрлөөр гарсан. 
Ерөнхийдөө 21-ээс дээш хоногийн нөөцтэй 53 хувь, 11-ээс 20 хоногийн нөөцтэй 26.0 хувь, 1-ээс 10 хоногийн нөөцтэй 18.0 хувь. Нөөц байхгүй байгууллагууд маш бага хэмжээгээр байгаа. Цэцэрлэг, сургуулийн ариутгалын бодисын нөөц ингэж гарсан. 
Тэгэхээр ер нь нийслэлийн хэмжээнд хичээл сургалтын үйл ажиллагааг тасралтгүй хэвийн явуулъя гэвэл энэ ариутгалын бодисын нөөцийг зайлшгүй бүрдүүлэх шаардлагатай байгаа. 
Дараагийн слайд руугаа оръё. Хамгийн сүүлийн слайд руу орчих. Энэ дээр нийслэлийн ерөнхий сургууль, цэцэрлэгт хүүхэд багачууд, дээр нь багш, ажилтныг хамруулаад, дээр нь бүх ариутгах метр квадратынхаа тооцоо судалгааг гаргаад энэ хичээлийн жилээр ариутгалын бодисын шаардлагатай нөөцийн судалгааг гаргасан. Үүнд 5.5 орчим тэрбум төгрөг шаардлагатай байгаа. 
Сая хичээлийн жил эхлэхээс өмнө Боловсрол, шинжлэх ухааны яамнаас 170 орчим сая төгрөгийн ариутгалын бодисыг хуваарилсан. Үүнийг бүх сургалтын байгууллагууддаа хуваарилаад ариутгалаа хийгээд ингээд хичээлийн жил эхлээд явж байна. 
Анхаарал хандуулсанд баярлалаа. 
Б.Баттөмөр: Ж.Гантулга даргад баярлалаа. 
Мэдээлэл, танилцуулга гурван танилцуулгыг хийж дууслаа. Танилцуулга, мэдээлэлтэй холбогдуулан асуулт асуух гишүүд байвал нэрсээ өгнө үү. М.Оюунчимэг гишүүд микрофон өгье. 

М.Оюунчимэг: Товч мэдээллүүдийг сонслоо. 
Яг үнэнийг хэлэхэд бид өнгөрсөн зуны турш Улсын Их Хурлын Нийгмийн бодлогын байнгын хорооноос ажлын хэсэг гараад бүх шатлалын эмнэлгүүд, өрхийн эмнэлэг, сургууль, цэцэрлэгүүдийн нөхцөл байдалтай танилцаж явсан. 
Одоо яг хариуцаж байгаа албан тушаалтнуудын хувьд гаргаж байгаа журам, хийж байгаа ажил бол бас сайн байна. Тэрийг бид үгүйсгэж болохгүй юм байна. Бид харлаа. Харин нөгөө гаргасан шийдвэр маань дунд шатандаа, яг тэрийг хэрэгжүүлэх газартаа алдаа зөрчил бас байгаад байгааг бид бие биенийхээ нүүрэн дээр шулуухан хэлэх нь зөв байх. Жишээлбэл, нөгөө баар, ресторан дээр гэхэд тэнд ямар ч маск зүүхгүй. Дэндүү замбараагүй. Үнэхээр тэнд ер нь КОВИД гэж байхгүй юм шиг байдал хавтгайраад байна. Тэгээд энэ нь өөрөө эргээд бүр сургуулийн багш хүртэл, цэцэрлэгийн эрхлэгч юм уу тэр найз нөхөдтэйгөө баар, ресторанд явж байгаад КОВИД авчхаад, тэгээд тэрийг нь нөгөө зүгээр байсан сургууль, цэцэрлэг дээрээ авчраад хүүхдэдээ тараачихсан юмнууд сая яг гарлаа шүү дээ. 
Тийм учраас бид энэ бусад улс оронг харж байна. Зүгээр л хувь хүний хариуцлага. Чи маскаа зүү. Маскгүй бол чамд үйлчлэхгүй. Та маскгүй бол надтай битгий харьцаарай гээд зүүчихсэн. Солонгосын жишээлбэл бүх үйлчилгээний газруудад тэгж ярьж байгаа. Тэгээд ресторанд ороход Та дөрвөөс илүү хүн сууж болохгүй. Хоёр хоёроороо жаахан зайтай ингэж сууна гээд тэр дүрмийг ягштал биелүүлж байна. 
Гэтэл манайд ингээд л журам гаргаад л байна, дүрэм гаргаад л байна. Бид зөндөө их төсөв хөрөнгө гаргаад л байна. Сая л гэхэд 8 сарын г31-ний байдлаар Эрүүл мэндийн сайд, Сангийн сайдын хамтарсан тушаалаар 140.7 тэрбум төгрөг зарцуулчхаад явж байна. Энд өрхийн эрүүл мэндийн төвүүдээр гэхэд 160 мянга гээд сая Н.Аалтанхуяг даргын хэлж байгаа тэр эмийн багц КОВИД-оор өвчилсөн хүнд үзүүлэх үйлчилгээ дээр нөгөө 50 мянга гэдгийг 160 мянга болгож. Сая ажлын хэсэг бид ингээд ажиллаад л, эмнэлгүүд дээр, өрхийн эмнэлгүүдээр яваад л хяналт шалгалт хийгээд л яваад байна. Яагаад гэвэл дунд нь бас жаахан гажуудал үүсчих нөхцөл байгаад байгаа юм. 
Тэгэхээр би өнөөдөр энэ хурлаас ерөнхийдөө хувь хүний хариуцлагыг өндөржүүлэх…/минут дуусав/

Б.Баттөмөр: М.Оюунчимэг гишүүнийг 1 минут нэмж өгье. 
М.Оюунчимэг: Тэр үйлчилгээний байгууллага хувь хүний хариуцлага алдсан тохиолдолд тэнд нь харин шууд торгох тэр арга хэмжээг нь аваад явдаг тэр хяналтын механизмыг маш сайн бүрдүүлж байж л бид явах юм байна лээ. Түүнээс бид ингээд шийдээд шийдээд байгаад байдаггүй. Манай Монголд хувь хүний хариуцлага их тааруу байна. 
Тэгээд энэ дээр би Д.Сумъяабазар сайд, түүний багийг онцгойлон анхаараач ээ гэж нэгд хэлмээр байна. 
Хоёрт нь, судалгаа явуулж үзэхэд үйлчилгээний газрууд 22 цаг юм уу, 21 цаг гээд хаадаг болговол ер нь 9, 10 сарыг хамгийн тохиолдол олон хүн болох магадлалтай гээд байгаа учраас нэг ийм арга хэмжээ авчихвал ямар вэ гэж. Би энэ дээр асуулт асуумаар байна. Нэг.

Хоёрт нь, боловсрол дээр тэр “5х9” бол эцэг, эхчүүд ч ярьж байна, бид судалгаа ч хийж үзлээ. Энэ бол сайн байна. Тэр битгий хэл КОВИД-оор жаахан өвчилсөн хүүхэд эдгээд буцаад 5 хоногт танхимаараа явчхаж байна. Судалгаа хийж үзэхэд эцэг, эхчүүдийн 79.0 хувь нь хүүхдээ танхимаар хичээллүүлж энэ хичээл номд нь явуулмаар байна гэсэн хүсэлтүүд судалгаагаар гарч байгаа учраас бид ингээд хааж боогоод байхыг эрхэмлэмээргүй байна./минут дуусав/

Б.Баттөмөр: Хэн хариулах вэ? Д.Сумъяабазар дарга хариулъя. 2 номерын микрофон.

Д.Сумъяабазар: М.Оюунчимэг гишүүний асуултад хариулъя.

Аж ахуйн нэгжүүд бас хүсэлтээ тавиад байгаа юм. Хариуцлагатай сайн үйл ажиллагаа явуулж байгаа аж ахуйн нэгжүүд байгаа. Тэгээд бүгдийг нь бас болохгүй байна гээд хоморголож болохгүй байх гэж бодож байгаа. 
Хариуцлагын гэрээг биелүүлээд явж байгаа аж ахуйн нэгжийг бид дэмжээд ажиллуулаад байна. Хариуцлагын гэрээг удаа дараа зөрчиж байгаа аж ахуй нэгжүүд бас байна. Эд нарыг бол одоо тэгээд үйл ажиллагааг нь зогсоогоод, тусгай зөвшөөрлийг нь цуцлах хүртэл арга хэмжээг аваад явж байгаа. Эхнээс нь.

Цагийн хувьд бол ер нь 22 цаг гэж саналууд ирсэн, 21 цаг гэж саналууд ирсэн. Тэгээд Улаанбаатар хотын хэмжээнд харж байгаад бид ер нь 24 цагаар нь бариад байгаа юм. 24 цагаар. Тэгэхдээ их дээд сургуулийн оюутнууд ирж сургууль эхэлж байгаатай холбогдуулаад өглөөнийхөө ирж байгаа мэдээ тоон статистикаа бас харж байгаа. 
Ер нь халдвар хамгааллын нөхцөл ямар болох нь вэ, халдварын тархалт ер нь хэр зэрэг явах нь вэ гээд мэргэжлийн байгууллагуудтай байнга ярилцаж явж байгаа. 
Тэгэхээр юу юугүй одоо жишээ нь 24 болгох нь бас тийм оновчтой зүйл бас биш байх. Ер нь хувь хүн, иргэн хүний хариуцлагын асуудал гэж таны түрүүний ярьдаг бол би санал нэг байгаа. Энэ бол иргэн хүний бас хариуцлагатай байх асуудал. Зөвхөн төр бүхнийг шийдэх, зохион байгуулах гэхээсээ илүүтэйгээр хувь хүн өөрөө бас хариуцлагатай, хүн хоорондын зайгаа барьчихдаг, маскаа зүүчихдэг, гар ариутгадаг бас нэг хувь хүний ухамсартай холбоотой асуудал бол бас их чухал байгаа юм. Энэ нь төрийн үйл ажиллагаатай уялдаж байж, холбогдож байж бид хамтарч энэ КОВИД-19 цар тахлын хүнд нөхцөл байдлыг даван туулна гэдэг ийм бодлого барьж байгаа. 
Тэгэхээр цаг дээр бол одоо яг 21, 22 гэдэг дээр бол тэгнэ, ингэнэ  гэдэг байр суурь бол байхгүй. 
Б.Баттөмөр: Одоо Норовын Алтанхуяг гишүүн асуултаа асууна. 
Н.Алтанхуяг: Энэ нэг байлдаан, дайн болоод бараг хоёр жил шахуу болчихлоо шүү дээ. 
Өнөөдөр яагаад гэнэтхэн нийслэлийг сонсоод явчихав аа. Б.Баттөмөр дарга. Би ойлгосонгүй. Би болохоор нөгөө нэг ерөнхий гэдэг билүү. Толгой, онцгойтой л уг нь ярих ёстой юм л даа. 
Тэгээд энэ төрийн байгууллага ажил ингэж Их Хуралд ирж ярина гэдэг бол утга алга. Бидэнд ингээд энэ тулгамдаж байгаа асуудал. Нийслэл ч бидэнд хандах ёсгүй юм л даа. Цаашид авч хэрэгжүүлэх арга хэмжээ, тулгамдаж байгаа асуудал, санал, дүгнэлт гээд үүнийгээ нөгөө улсын онцгойтойгоо яриад л, тэгээд л бид нар дээр ирээд л Улсын Их Хурал дээр ийм юм байна гэмээр байна. 
Та нарын тэр уншаад байгаа олон тоогоо олон нийтэд хэлээч.  Хэрэгтэй юм бол. Олон нийтэд тэр тоо ер нь хэрэггүй шүү дээ. Хүн үхэх гэж байхад мянган тоо уншаад л. Тэгээд л бид ийм зохион байгуулалтын арга хэмжээ авч байна гээд ингээд байх юм. 
Тэгэхээр надад ийм асуулт байгаа юм. Энэ байлдаан болж байгаа юм чинь яаж байлдах гээд байгаа юм? Та нар ер нь. Энэ Улсын онцгой комисс л доо уг нь. Улсын онцгой комисстой хэзээ уулзах юм?

Б.Баттөмөр: Дараагийн.

Н.Алтанхуяг: Tнэ байлдааны тактик, энэ стратеги тактик чинь минийхээр бол биш байна. Би та нарын тоог харахаар 20 мянган хүн өвчлөхөд 200 хүн нь эмнэлэгт хүргэгдэж байна. Бусад нь хаачиж байгаа юм. Яаж эмчлэгдэж байгаа юм. Тэр хүмүүс чинь пролетари аргаар, партизаны аргаар өөрийгөө эмчилдэг болчихсон шүү дээ. Одоо ерөөсөө ойлгохгүй юм. 
Утсаа аваад байна гэнэ. Миний ойр хавьд л лав л ингээд арав хорин хүн өвчилсөн. Эмнэлэгт хүргэгдсэн хүн байхгүй. Утсаа авдаггүй. Тэгээд харин өөрсдөө нэг нь эм уугаад явж байсан чинь одоо хэд хоногоос Арбидол гэдэг эм нь болохоо байлаа. Монголд одоо төр засаг байна уу? Би түрүүн хэлж байдал тасарчихсан. М.Оюунчимэг даргад. М.Оюунчимэг дарга ч биш л дээ. Их Хурал дээр би хэлсэн юм. Иргэддээ нэг ийм үлгэрлэчилсэн юм гаргаж өгөхгүй юм уу? Зун ингээд та нар ийшээ тийшээ явна. Хүссэн ч, эс хүссэн ч энэ өвчнөөр чинь өвчлөхөөс өөр аргагүй болчихлоо. 
Б.Баттөмөр: Н.Алтанхуяг гишүүнд цаг нэмж өгье. 1 минут нэмж өгье.

Н.Алтанхуяг:  КОВИД-той. Тэгээд дээр нь минутын хавчлагатай. Энэ яаж амьдарна. Ийм улсад. 
Тэгээд дээр нь ямар ямар эм уувал зүгээр вэ гэдэг дээр л үлгэрчилсан юм гаргаад л өгчихмөөр байгаа байхгүй юу. Яагаад гэхлээр өвдөж байгаа хүмүүсийн чинь өвчлөлийн түвшин гэдэг юм уу. Янз бүр байна шүү дээ. Зарим нь хүндрээд байна. Ахмадууд. Одоо янз бүр байна. Архаг хуучтай юу, хуучгүй юу гээд янз бүр байна. Ядаж баталгаатай ийм ийм юм нь болно гээд ингээд өгч болдоггүй юм уу. Арай хийж Арбидол уугаад явж байсан хүмүүс одоо яах юм. Арбидол уугаад эдгэчихсэн шүү дээ. Тэгэхээр Арбидол үйлчлээгүй гэсэн үг үү? 
Одоо ийм. Би бол энэ Улсын Их Хурал дээр ийм бодлогын асуудлуудаа яримаар байна. Вакцинаар дэлхийд 6-д цохиж явна гэнэ. Тэгээд ингэж 6-д цохиж яваа улс яахаараа өвчлөлөөрөө ингээд бас дээгүүр цохиж явдаг юм. Энэ дүн шинжилгээ хийсэн юм байна уу? 
Энэ PCR, түргэвчилсэн гэдгийн хэрэг зориг цаашид ер нь…/минут дуусав/

Б.Баттөмөр: Дахиад 1 минут өгье. Нөгөө горим нь ийм юм л даа. 
Н.Алтанхуяг: Та нар тэгээд байлдаан болж байхад байлдааны үед аваачиж ийм горимоор ажилладаг улс дэлхий дээр байна уу? Байлдааны үед чинь байлдааны горимоор ажиллаж, зөвлөх юмаа зөвлөж ярих юмаа ярьж, гаргах ёстой шийдвэрээ гаргах ёстой шүү дээ. Минутаар нь хавчаад байдаг.

Энэ аж ахуйн нэгжүүд дээр би одоо нийслэлд энэ эхний хэдийг нь та нар хариулж чадахгүй дээ. Энэ бараг онцгой дээр хариулагдах л байх. Би дараачийн долоо хоногт ярья. Энэ аж ахуйн нэгжүүдтэй холбоотой надад нэг тодорхой юм байна. Д.Сумьяабазар дарга аа. 
Мэргэжлийн хяналтаа зогсоочих л доо. Үгүй нэг ТҮЦ-ний авгай над руу мессеж бичээд. Арай гэж уулзаад. Ёстой нэг дампуу юм. ТҮЦ-тэйгээ байлдаад унах юм. КОВИД-тойгоо байлдаач дээ. Одоо өнөө нэг жижиг сажиг юм хийж байгаа хүмүүсээ больчих оо. Битгий хянана шалгана, цагдаагаар дарамтална, мэргэжлийн хяналтаар дарамтална. Боливол яадаг юм. КОВИД дуустал хэдүүлээ энэ нэг жижиг сажиг юм хийж байгаа хүмүүсийг хаявал яадаг юм. Одоо тэртээ тэргүй улс тэр хүмүүс чинь амьдрал ахуй дээр нь туслах нь байдаггүй, өвчлөлд нь тусалж чадахаа больсон. 
Б.Баттөмөр: Д.Сумъяабазар дарга хариулъя.

Д.Сумъяабазар: Н.Алтанхуяг гишүүний асуултад хариулъя. 
Тэр аж ахуйн нэгжүүд, жижиг ТҮЦ болон бусад үйл ажиллагаа явуулж байгаа, бичил бизнес эрхэлж байгаа улсуудыг хавчиж байгаа, шахаж байгаа зүйлүүд гарч байгааг үгүйсгэхгүй. 
Ер нь үүнийг бид болиулах, ялангуяа тэр иргэд өөрсдөө үйл ажиллагаа явуулаад тодорхой орлогоо олж байгааг дэмжих ийм чиглэлийг байнга өгч байгаа. Ялангуяа энэ дээр Цагдаагийн удирдах газар байж байна. Цагдаагийн байгууллагууд, Нийслэлийн мэргэжлийн хяналтынхан бүгд ийм үүрэг чиглэлтэй л ажиллаж байгаа. 
Тэгээд ямар учраас, ямар стандарт нь, ямар дүрэм журам нь зөрчигдөөд байдаг юм. Ер нь тэр жижиг үйлчилгээ эрхэлж байгаа улсуудыг бид чөлөөтэй тэр үйл ажиллагаагаа явуул гэдэг ийм байр суурьтай байгаа. Ялангуяа энэ цар тахалын дараах эдийн засгийг эрчимжүүлэх ийм хуулийн асуудал Их Хурлаар орно. Тэгээд энэ хуулийн асуудал дээр нийслэлээс тэр тусгай зөвшөөрөлтэй холбоотой зүйлүүдийг бид маш тийм энгийн болгох, төрийн хүнд суртал, дарамтыг эрс багасгах. Энэ нь ард иргэдийн өөрсдөө орлогоо олж байгаа ард иргэд, жижиг, бичил бизнес эрхэлж байгаа улсууд дээр төрийн хүнд суртал, дарамтыг үзүүлэхгүй байх ийм саналуудыг өгсөн байгаа. 
Хоёрдугаарт, ер нь мэдээж эрүүл мэнд чухал. Эдийн засаг бас чухал. Н.Алтанхуяг даргатай санал нэг байна. Энэ эдийн засгийн зүйлүүд дээр бид онцгой анхаарч ажиллах цаг нь ирчихсэн байгаа. Энэ дээр ч гэсэн нийслэл Улаанбаатар хотын зүгээс аж ахуйн нэгжээ дэмжих саналуудыг энэ цар тахлын хууль дээр, эдийн засгийг сэргээх хууль дээр саналаа хүргүүлсэн байгаа. 
Өөр юу билээ? Тийм. Стратегийн хувьд бол тийм. Энэ дээр эрүүл мэндийн салбарынхан тодорхой хариулчих. Ер нь эдийн засаг, эрүүл мэнд гэдэг хоёр зүйл зэрэгцэж явахаас өөр аргагүй байдалтай л байгаа. Ер нь бол. КОВИД-той бид нэг хэсэг зэрэгцээд амьдраад л. Тэгээд л одоо ёстой жинхэнэ сүргийн дархлаатай болоод л. Ер нь тусаагүй, өвдөөгүй хүн гэж бараг байхгүй дээ. 
Б.Баттөмөр: Нийслэлийн эрүүл мэндийн газрын дарга хариулъя. 3 номерын микрофон.

Ж.Отгонболд: Н.Алтанхуяг гишүүний асуултад хариулъя. 
Дайн байлдаан гэж. Тийм ээ. Дэлхийн хоёрдугаар дайнд Сталин анх 200 гаруй километр шороон нүх, далан, хамгаалалтын зон байгуулаад орж байсан гэсэн. Бид яг ийм нөхцөл байдал байсан. 
Их Хурлаар шийдүүлэх асуудал байгаа юм. Та энэ тулгамдсан асуудал дээр ярьсан байх. Энэ Нийгмийн эрүүл мэндийг дэмжих төв гэдгийг дүүрэг болгонд нэгийг байгуулъя гээд. Ер нь бид Улсын Их Хуралд ингээд энэ намрын чуулганаар. М.Оюунчимэг гишүүн мэдэж байгаа. Нийгмийн бодлогын байнгын хороон дээр энэ асуудал яригдаад.

Энэ нийгмийн эрүүл мэндийг дэмжих төв бол өөрөөр хэлбэл энэ цар тахал битгий хэл дараа нь бид яригдах энэ нийгмийг хамаарсан холер гээд маш олон төрлийн ийм халдварт өвчинтэй тэмцэхэд нийгмийн эрүүл мэндийг дэмжих төв бол чухал юм. 
Тэгээд нийтдээ ер нь Нийслэлийн хэмжээнд 51 орон тоог батлуулахаар жилийн цалингийн төсөв нэг зургаан зуун хэдэн сая төгрөгийн санал бид явсан байгаа. Энэ бол маш чухал нэг зүйл байгаа.

Та эмийн асуудлыг хэллээ. Энэ бол аргагүй. Нийтдээ 20 мянган тохиолдол гэдэг зүйл маань Дэлхийн эрүүл мэндийн байгууллагаас зөвлөж байгаагаар нийт өвчлөгсдийн дөч хүртэлх хувийг эмнэлгийн тусламж үзүүлэх ороор хангах ийм учиртай. 
Тэгэхээр бид өнөөдөр 5400 ор дээр 5800 үйлчлүүлэгчээ авна гэдэг бол эрүүл мэндийн байгууллага дээд хязгаартаа тулсан байгаа. Арбидолыг яагаад хассан бэ гээд. Энэ сайдын тушаалаар сая 8 сард хасагдсан байгаа. 
Тэгэхээр эмийн үйлчлэл дээр юу юм гэхээр энэ нөгөө КОВИД маань өөрөө ингээд маш олон хувирч байгаа. Тийм биз дээ. Одоо тэгээд л альфа, бетта, дельта гээд л ингээд ярьж байгаа. Тэгээд ерөнхийдөө юу юм гэхээр хүүхэд, жирэмсэн ээж, тэгээд архаг суурь өвчтэй хүмүүс эсвэл гэрээр эмчилж байна уу, эмнэлэгт хэвтэж байна уу гэдгээс хамаараад антибиотик эмчилгээ орж байна уу, орохгүйгээсээ хамаараад гэрийн эмчилгээнээс нь Арбидолыг хассан болохоос биш эмнэлэгт Арбидолыг хасаагүй байгаа юм. Энэ бол бас нэг ялгаатай ойлголт байх гэж бодож байна. Дээр нь ерөнхийдөө томуу, томуу төст өвчин болоод энэ…/минут дуусав/

Б.Баттөмөр: Гишүүд асуулт асууж, хариулт авч дууслаа. 
Одоо танилцуулга, мэдээлэлтэй холбогдуулан үг хэлэх гишүүд байвал нэрсээ өгнө үү. М.Оюунчимэг гишүүнээр тасаллаа. Н.Алтанхуяг гишүүнд микрофон өгье. 

Н.Алтанхуяг: Одоо хэдүүлээ нэг юм ойлгоё. Байлдаан болж байна гэдгээ ойлгочихсон юм шиг байна. 
Тэр Сталинград гэнэ үү. Хаана яасныг би мэдэхгүй юм. Монголд бол биш байна. Та нар байна шүү дээ. Энэ төрийн байгууллага ямар муухай хариуцлагагүй юм. Хүн үхэж байгаа тухай ярьж байхад өөдөөс ямар юмны төв байгуулна гэнэ үү. 600 сая төгрөг гэнэ вэ. Тэрийг энд ч ярьдаг юм биш. 
Улсын Их Хурал яах гэж байгаа юм. Ард түмний төлөөлөгч яах гэж байгаа юм. Нийгэмд болохгүй байгаа юмнуудыг бид сонсож, мэдэж, уламжилж, заримыг нь бидний хэмжээнд шийдэх юм байвал шийдэх ёстой шүү дээ. Одоо төв байгуулчихаар КОВИД яах юм. Зогсчих юм уу. Муухай хариуцлагагүй юм ярих юм. Эд нар. 
Тэгэхээр ингэмээр байгаа юм. Б.Баттөмөр дарга аа. Энэ дараачийн удаа хэдүүлээ тэр Улсын онцгой комисстой яриад. Би үнэхээр ойлгохгүй байгаа юм. Үнэхээр энэ вакцин гэж бас хэчнээн их мөнгө зарав. Тэгээд вакцин нь ийм өндөр байгаа юм бол яагаад өвчлөл өндөр байдаг юм. Үүнийг үнэхээр ойлгохгүй. Эсвэл ямар вакцин нь үйлчилдэггүй юм. Тэгээд одоо дахиад booster гэнэ үү. Янз бүрийн гоё нэр томьёо хэлчихсэн. Гуравдугаар тунг хийгээд явж байгаа. Үгүй, тэгээд энэ баахан вакцин хийгээд үр дүн гарахгүй бол яах юм. 
Нөгөө талаас би юу гэж асуусан юм гэхээр 20 мянган хүн өвчилж байхад тэрний дийлэнх нь гэрийн нөхцөлд өөрийгөө эмчлэхээс өөр аргагүй нөхцөл байдалд очиж байна. Ор нь хүрэлцэхгүй байна. Эмнэлэг чинь хүрэлцэхгүй байна. Тэр худлаа биш. Үнэн зүйл би хэлээд байна.  Сая Орхонд ажиллаж байхад хажуухан талд нь нэг суманд 70 хүн өвчилж байхад нэг эмч, нэг сувилагч байгаа. Тэр эмч, сувилагчийн буруу ерөөсөө байхгүй. Эмнэлгийн байгууллагын буруу ч байхгүй. Би бол бодлого яриад байгаа юм. 
70 хүн өвчлөөд ингээд өчнөөн олон хүн өвчлөөд эмнэлэгт багтахгүй байгаа юм чинь үлдсэн тэр армиа яаж эсэн мэнд авч гарах тухай л одоо ажлаа хиймээр байна. Юун элэнцгийнх нь төв байгуулах вэ.

Одоо тэр эм ээ хэлээд өг л дөө. Энэ энэ эм бол зөвшөөрөгдсөн эм. Энэ энэ эмийг ийм ийм дооз хэмжээгээр нь уугаад тэгээд та нар эхнийл ээлжид өөрийнхөө биеийн байдлыг төд хоногт хар гээд. Би одоо ийм л юм хүсээд байгаа байхгүй юу. Одоо энэ иргэнийхээ төлөө энэ эрүүл мэндийн байгууллага, нийслэлд нь ч байна уу, хэн чинь ингэж ажиллах учиртай юм. 
Шинжилгээнүүдийгээ нэг тийшээ шийдээд өгөөч. Одоо ер нь би эргэлзээд байна шүү дээ. PCR-ийн хэрэг байгаа юм уу? Н.Алтанхуяг өнөөдөр PCR-аар оке, “сөрөг” гээд гарснаа 3 хоногийн дараа, 5 хоногийн дараа “эерэг” гээд гарч мэдэхээр байна. Үгүй тэгээд нэг баахан мөнгө төгрөг үрээд байх юм. Тэрэнд орвол тэр хүндээ тэр эм ээ үнэгүй өгчих л дөө. 
Би ингээд байлдааны арга тактик, юм аа өөрчил гэдэг чинь би уг нь ийм санал хэлэх гээд байгаа юм. Одоо энэ дарга нар бас амьдралаас тасарчихсан шиг байна. Энэ дандаа та нар ийм зохион байгуулалт дээр их оролдоод байх юм. Тэр дээр ер нь та нар өөр бүтцээр ажиллаж байгаа нь манай Их Хуралд ямар ч падлийгүй шүү дээ. Иргэн хэнд ч ямар ч падлийгүй. Иргэн хүн би ингээд өвдлөө. Утасдлаа. Миний утсыг нь аваад өгөөсэй. Хөөрхий минь.

Б.Баттөмөр: Минут нэмж өгье.

Н.Алтанхуяг: Одоо Их Хурал орохоор хэдүүлээ ядаж Их Хурал энэ КОВИД-ын горимоос салмаар байна шүү дээ. Энэ тэгвэл яадаг юм. Энэ чинь үг ч хэлж болохгүй. 
Зунжингаа ингээд өчнөөн хүний зовлон шаналал сонсож ирээд энэ төрийн байгууллагуудын унхиагүй ажиллаж байгаа байгууллагыг хараад. Тэгээд юун засах талаар санал хэлэхээр шал өөр юм яриад сууж байна шүү дээ. 
Би танд хэллээ шүү. Д.Сумъяабазар дарга аа. Оросууд ингэсэн юм гэнэ. Энэ мэргэжлийн хяналтын ерөнхий газар. Энэ манайд нэг социалист системээс үлдсэн орнуудын л нэг ийм хангар систем л дээ. Үүнийгээ хоёр жил ажиллахыг болиулчихсан юм гэнэ. Амьтан дарамтлахаа боль. Тэр аж ахуй эрхэлж байгаа нэг муу ТҮЦ, зургаан нэрийн бараа, найман нэрийн бараа. 
Тэр нэг зугаа цэнгээнийхээ газартаа бол та нар юмнуудаа ярь л даа. Тэгээд хариуцлагын тогтолцоо. Үгүй, манай дэлгүүрт нэг нөхөр ороод гарч байсны төлөө би яахаараа тэр өвчтэй хүний өмнөөс би хариуцлага хүлээх вэ. Бас л жаахан логик муутай юм билээ. Та нар ч гэсэн тэр шийдвэрээ эргэж хар. 
Ер нь бодлогынхоо түвшинд эхлээд иргэнээ тавь…/минут дуусав/

Б.Баттөмөр: М.Оюунчимэг гишүүнд микрофон өгье.

М.Оюунчимэг: Дарга. 1 минутыг шууд нэмээд өгчхөөрэй. 
Би Н.Алтанхуяг даргад бас нэг юм хэлчихье гэж бодоод байна. Та нөгөө эм асуугаад байна л даа. Одоо сая Эрүүл мэндийн сайд, Сангийн сайдын баталсан энэ дүрмээр өрхийн эмч хоёр удаа очиж үзнэ. Тэгээд ямар эм тэр хүнд нь тааруулж уух вэ гэдгийг нь уг нь тэр дээр 160 мянгыг тэндээс хувцас хунар орж болохгүй. Яг ийм юмандаа зарцуулна гээд энэ ажил харин өрхийн эмнэлгүүд хэрэгжээд явж байгаа. 
Асуудал юу байна гэхээр тэр call center буюу хүмүүс сүүлдээ утасдаж ингээд манай монголчууд чинь бас юманд сандраад л утасдаад баахан юм асуудаг. Утасдаж байхад тэнд сууж байгаа хүн нь шуурхай, үнэн зөв мэдээллийг өгөх тал дээр алдаа байгаад байгаа юм билээ. 
Тэгэхээр дүүргийн Засаг дарга нар, энэ нийслэлийнхэн маань, Нийслэлийн Эрүүл мэндийн газар УОК-тойгоо ярьж байгаад тэр call center дээр ажиллаж байгаа хүмүүсийг шуурхай, юмаа сайн мэддэг, товч мэдээллүүдийг хурдан өгдөг байлгахгүй бол утсаар мэдээллээ авч чадаагүйгээс хүмүүс бухимдаад ингээд яваад байгаа юм. 
Тэгэхээр энд бас нэг зүйл хэлэхэд бид энд өнөөдөр дайнд хүн бэлдэхийн тулд одоо маш сайн бэлдэж байж ордог шүү дээ. Манай эрүүл мэндийн салбар өөрөө өнөөдөр маш сул. Дотоодын нийт бүтээгдэхүүнд эзлэх санхүүжилт нь хоёрхон хувьтай. Та өөрөө Ерөнхий сайд байсан хүн. Тэр үеэс эхлээд л эрүүл мэндийн салбарыг ер нь маш хүчтэй болгохгүй бол өнөөдөр ор байхгүй гээд. Гэнэт ор байхгүй болчихсон юм биш. Угаасаа энэ бүр ингээд хоцрогдсон. Эрүүл мэнд, боловсролын салбар хоёр үнэхээр ямар дорой болж хоцрогдсоныг энэ КОВИД харин бид нарт гаргаад тавьчихлаа. 
Тийм учраас бид энэ 2022 оны төсөв хэлэлцэхдээ эрүүл мэндийн салбарын санхүүжилтийг дотоодын нийт бүтээгдэхүүнд эзлэх хувь хэмжээг нь ядахдаа 4 хүргэх. Дэлхийн улс орнууд бүр 5, 6 байхад манайх 2 ч хүрэхгүй хувьтай. Тэгээд мөнгө гачигдаад. Одоо харин ч бид нийгмийн даатгалаас эрүүл мэндийн даатгалын тусад нь гаргаад энэ бүх шатлалын эмнэлгүүдийг гүйцэтгэл дээр нь үндэслэж санхүүжилтээ өгдөг мөнгө төсвийг нь нэмэх тухай ингээд яриад явж байна. 
КОВИД дээр ингээд шуурхай арга хэмжээнүүд аваад жишээлбэл ийм эм хэрэгтэй, энэ шаардлагагүй гэдгийг нь хүртэл гаргачхаад яваад байгаа. Иргэд авч байгаа. Тэр Арбидол гэдэг эм муу гэдэг бол бас биш. Энэ нөгөө нэг бас нэг буруу юм яваад байна л даа. Дээр үед бас нэг витамины тухай цуурхал гараад л ингээд байсан. Тэр Арбидол таарахгүй хүнд ууж болохгүй. Таарах хүнд нь бас та зохицуулаад өдөрт талаар ууж болно гэдэг тэр зөвлөгөөг өрхийн эмч нар өгөөд яваад байгаа юм билээ. 
Энд бас нэг эмийн нөгөө нэг бизнес хоорондын дайн яваад байгаа нь нөгөө Арбидолоо овоо ингээд гүйгээд борлогдоод ирэнгүүт тэрэнтэй төрлийн юмаа борлуулахын тулд Арбидол бол маш муу байна гэдэг сурталчилгааг жишээ нь албаар явуулаад байгаа юм ч сая судалгаагаар гарсан юм. 
Тийм учраас хэнд Арбидол нь хэрэгтэй вэ, хэнд нь хэрэггүй гэдгийг эмч л хэлж өгөхөөс биш бид эндээс Та КОВИД-оор өвдвөл заавал энэ эм ээ уух ёстой гэж хэлж болохгүй гэдгийг бүр Дэлхийн эрүүл мэндийн байгууллагаас. Бусад улс орон ч тэгсэн. Ганцхан хэлж байгаа нь Та дархлаагаа дэмж. Агаар салхинд яв. Хувь хүний дархлаагаа л сайн байвал та КОВИД тусахгүй гэдэг нь бүх зүйлээр батлагдаад байна шүү дээ. Түүнээс вакцин хийлгэчихээд тусчихсан хүмүүс байгаад байна. Гэтэл нэг ч вакцин хийлгээгүй хэрнээ дархлаа сайтай бол бас өөрийгөө хамгаалаад маскаа зүүгээд зайгаа бариад яваад өвчлөхгүй яваад байгаа хүмүүс ч байгаад байгааг өнөөдөр Израиль, Швейцарын улс орнуудын судалгаагаар гаргаад яриад байгаа байхгүй юу. 
Тиймээс л би хувь хүний хариуцлага маш чухал байгаа учраас тэр иргэдтэйгээ. Дүүргийн Засаг дарга нар маань ч байж байна. Ер нь хувь хүний хариуцлагын л хүнтэй нь сайн толгойд нь ухамсарлуулах. Энэ дээр манай хэвлэл мэдээллийн байгууллага ч гэсэн та л өөрөө хариуцлагатай маскаа зуугаад зайгаа бариад дархлагаа сайн дэмжээд яваад байвал өвдөхгүй байх магадлал өндөр юм байна гэдгийг бид маш сайн хэлэх хэрэгтэй байна. 
Түүнээс биш ингээд дураараа тэнээд, хүүхдийн үсний найр, хурим найранд очоод тэгээд тэндээсээ бөөн бөөнөөр авч ирэнгүүтээ хүүхэд багачууддаа, жирэмсэн эхнэртээ ингээд халдвар тараачхаад яваад байгаа тийм хүмүүст бид хариуцлага, одоо ямар хариуцлага тооцдог юм. Бусад улс орнууд, жишээ нь Хятад энэ тэр маш том хувь хүний хариуцлагын асуудлыг хүртэл яриад байгаа тохиолдол. Ийм зүйлүүдээ л анхаарах ёстой юм билээ. 
Түрүүн тэр хэлж байгаа нийгмийн эрүүл мэнд гэдэг. Н.Алтанхуяг дарга аа. Аягүй чухал юм билээ. Бид одоо энэ намрын чуулганаар Нийгмийн эрүүл мэндийн хуулиа гаргаад үүгээрээ дамжаад нөгөө жишээлбэл КОВИД-оор өвдөхгүй байх. Тэрийг тэр хүнд нь багаас нь бий болгодог, хоолоор нь дамжаад…/минут дуусав/

Б.Баттөмөр: Цахимаар Б.Бейсен гишүүн. 
Б.Бейсен: Байна уу, сонсогдож байна уу? 
Б.Баттөмөр: Сонсогч байна. 
Б.Бейсен:  Та бүгдэд энэ өдрийн мэнд хүгэе. Сайхан намаржиж байна уу? 
Би түрүүн асуулт асуух гээд бас гараа өргөөд байсан чинь интернэт муутай газар байна. Хөдөө орон нутагт ажиллаж байна. 
Үүнтэй холбоотой нэг асуудал бас байна. Эмийн хангалт тун муу байна. Зарим хүчтэй антибиотикуудыг хэдэн зуун мянган төгрөгөөр ард иргэд өөрсдөө аваад хэрэглэж байна. 
Сая Арбидолын. Би эмч хүний хувьд хэлье. Клиник фармалогийн үйлчилгээний хувьд бол заримдаа яг вирус нь өвчлөхгүй байна. Ялангуяа элэг, бөөр, уушгийг гэмтээж байна. Рентген зураг дээр уушги гэмтлийн хэлбэрийн шохойжил үүсэж байна. Энэ дээр одоо яаж яах вэ? Цаашид анхаарахгүй бол болохгүй нь. 
Үүнтэй холбоотой бас тэр вирусийн эмийн эмчилгээ, вакцины эмчилгээг шинэчлэх зорилгоор иммунологийн тэнхим бас хүсэлт тавиад байгаа юм байна. 70, 80 сая төгрөг. Монгол Улсын хэмжээнд вакцины үр дүн ямар байна? Судлая гэсэн хүсэлт тавьж байгаа юм байна. Үүнийг хийчихвэл манайх дотооддоо энэ гадаадаас мэргэжилтэй яах биш. Ямар хэмжээний вакцин яаж олгох вэ. Аль нь үр дүнтэй байна гэдгийг тогтоох шаардлагатай байгаа юм. Энэ дээр анхаараачээ гэдгийг хэлмээр байна. 

Хоёрт, энэ сургуулиудтай холбоотой хөдөөд компьютерийн хангалт, интернэтгүй. Зарим газар. Сурагчдын боловсрол маш муу байгаа юм. Үүнтэй холбоотой цаашдаа ямар арга хэмжээ авах вэ. Хамтраад шийдэхгүй бол энэ асуудал бас нэлээн хэцүү байна шүү. Энэ тал дээр ер нь анхаараачээ гэж хүсэлт тавимаар байна. 
Б.Баттөмөр: Б.Бейсен гишүүнд баярлалаа.

Сая Н.Алтанхуяг гишүүний хариултыг нь. Яагаад Нийслэлийн Онцгой комиссын мэдээллийг авч байгаа юм бэ гэж. 
Энэ Түр хороо байгуулагдаад одоо өнөөдрийн хурал зургаа дахь нь байгаа юм. Урд талын тавыг нь бол дандаа Онцгой комиссынхон мэдээлэл хийсэн. Ес дэх нь. Тийм ээ. Ес дэх нь. 

Тэгэхээр Онцгой комисс наймыг нь хийчихсэн. Тэгэхээр Монголын хүн амын 50 орчим хувь хагас нь нийслэлд байна. Өвчлөл, нас баралт гээд тэгэхэд нийслэлд нэлээн өндөр байна. Ийм учраас үүнийг өнөөдрийн хурлаар авч хэлэлцье гэж ингэж шийдсэн юм. 
Улсын Их Хурал Засгийн газарт бүрэн эрхээ шилжүүлсэн шүү дээ. Нөгөө коронавирусийн хуулиар. 6 сарын хугацаатай. Одоо жил 6 сар болж байгаа. Тэгэхээр үүнийг манай зарим гишүүд шүүмжлэлтэй хандаж байгаа. Өөрөөр хэлбэл Улсын Их Хурал хууль тогтоох бүрэн өөрийнхөө эрх мэдлийг Засгийн газарт өгсөн гэж. Энэ бол өөрөө их том ажил юм. Өөрөөр хэлбэл хууль батлуулна гэхгүйгээр шууд асуудлуудаа шийдээд шийдээд явчих. Энэ дээр ийм ач холбогдол өгч ингэж шилжүүлсэн гэдгийг Та нарт хэлье гэж бодож байгаа юм. 
Монгол Улсын эдийн засгийн байдал маш хүнд байна. Тийм. Би үүнийг яагаад эдийн засгийн юм ярьж байна гэхээр зэрэг мөнгө төгрөгийг нь бол энд маш их хэмжээний мөнгө зарж байгаа. Нийслэлд ч гэсэн энэ одоо очиж байгаа. 
Тэгэхээр манай зөвхөн гадаад валютын нөөц гэхэд л 500 саяар багассан. 4.4 тэрбум доллар болсон. Төсвийн алдагдал их хэмжээгээр нэмэгдсэн байгаа. Орлого тасарч байгаа. Зардлууд нэмэгдэж байгаа. 
Тийм учраас энэ оны төгсгөлд ер нь манай энэ санхүүгийн үзүүлэлтүүд их муу гарах болзошгүй байна. Болзошгүй аюулаас сэргийлэх, эрсдэлд тооцох чиглэлээр Та нар их сайн ажиллах хэрэгтэй байна. Сая Н.Алтанхуяг гишүүн та нар юу хийх гээд байгаа юм гэж асуугаад байдаг. Маш зөв асуулт шүү дээ. Энд бол яах вэ, та бүгдийн хийж байгааг бол бид ойлгож байна, мэдэж байна. 
Тэгэхээр зэрэг цаашдаа ер нь одоо юу хийх вэ гэдгээ их тодорхой болгох ёстой юм байгаа юм. Манай эрдэмтэд юу хийж байна. Одоо энэ чинь юмны хойноос биш урдаас амдаж хөөж байна гээд энэ том том төлөвлөгөөнүүд дээрээ хийчихсэн байгаа шүү дээ. Бид дандаа хүний хийсэн юмыг хэрэглэх биш манай эрдэмтэд ажиллах ёстой шүү дээ. Халдварын голомтод ажиллаж байгаа хүмүүсээ их сайн хамгаалж, тэдний тулгамдаж байгаа асуудлуудыг нь дор дор нь шийдэж явах ийм шаардлагууд байна гэж ингэж үзэж байна. 
Нийслэлийн Онцгой комиссоос Улаанбаатар хотын хэмжээнд коронавируст халдвар цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуулийн биелэлт болон цар тахлын үед авч хэрэгжүүлж байгаа арга хэмжээний талаарх мэдээллийг сонслоо. 
Цар тахлын халдварын тоо нийслэлд төдийгүй улс орны хэмжээнд өдрөөс өдөрт нэмэгдэх хандлагатай байна. Иймд Та бүхэн дараах асуудлуудаар анхаарч ажиллахыг Түр хорооны хуралдаанаас чиглэл болгож байна. 
Нэгдүгээрт нь, цар тахлын үеийн нөхцөл байдлыг зөв үнэлэн хугацаа алдалгүй оновчтой шийдлийг гарган ажиллаж цар тахалын хүрээг хумихад онцгой анхаарах. 
Хоёрдугаарт нь, сургуульд хичээл эхэлж, хүн амын нягтаршил эхэлж байгаа үед нийслэлийн иргэдийн эрүүл мэндийг хамгаалах, халдвар хамгааллын дэглэмийг сахиулах, ариутгал, халдваржүүлэлтийг тогтмолжуулах асуудал байна. 
Гурав дахь асуудал, сургууль, цэцэрлэгийн орчинд хүүхдийн аюулгүй байдлыг хангахад чиглэсэн түр журам, дүрмийг боловсруулан мөрдөж ажиллах, цахим сургалтад тавигдах шаардлагыг тодорхой болгож, тогтмол хяналт тавих арга замыг тодорхойлох. 
Тавдугаарт нь, нийслэлийн иргэдийн орлогыг дэмжих замаар хатуу хөл хорио тогтоохгүйгээр цар тахлын нөхцөл байдалд тохирсон шуурхай, уян хатан арга хэмжээнүүдийг авч хэрэгжүүлэх шаардлагатай байна. 
Зургаадугаарт нь, хүйтний улирал эхлэх үед дэгддэг томуу, томуу төст өвчнөөс урьдчилан сэргийлэх, эрүүл мэндийн байгууллагын хэвийн ажиллагааг хангах, орны ачааллын хүрэлцээг урьдчилан тооцох орны тоог нэмэх ийм ажил хийх шаардлагатай гэж үзэж байна. 
Долоодугаарт нь, аж ахуйн нэгж, иргэдтэй байгуулж буй хариуцлагын гэрээний үр дүнг нягтлах, хяналт тавьж боловсронгуй болгох шаардлагатай гэж үзэж байгаа. 
Наймдугаарт нь, дүүргүүд хүн амынхаа суурьшлын бүсийн онцлогт тохируулан ариутгал халдваргүйжүүлэлтийг тогтмолжуулж, хогийн цэг үүсгэхгүй байх. Шарилж, ургамлын тоосонцор үүсгэгчийг тогтмол устгаж цэвэрлэх ийм шаардлага байна. 
Есдүгээрт нь, коронавируст халдварын цар тахлаас урьдчилан сэргийлэх, тэмцэх, нийгэм, эдийн засагт үзүүлэх сөрөг нөлөөллийг бууруулах тухай хуулиар олгочихсон эрх, үүргээ бүрэн хэрэгжүүлж, үр дүнтэй ажиллах, шаардлагатай бол зохих хууль тогтоомжид өөрчлөлт оруулах саналаа уламжилан цар тахлын эсрэг арга хэмжээг улам эрчимжүүлэх шаардлагатай. 
Аравдугаарт нь, Түр хорооны гишүүдээс гаргасан санал, санаачилгыг үйл ажиллагаандаа хэрэгжүүлэн ажиллах, шаардлагатай үед Түр хорооны хуралдаанд мэдээллээ ирүүлж байх зэрэг үүрэг чиглэлийг өнөөдрийн хуралдаанаас өгч байна. 
Түр хорооны хуралдаанаар хэлэлцэх асуудал дууссан тул өнөөдрийн хуралдаан өндөрлөснийг мэдэгдье. Баярлалаа. Бүх ажлын хэсэгт.

